
  HYRJE


  “Unë do t’i thërras Perëndisë, Shumë të lartit, Perëndisë që kryen çdo gjë për mua.”Psalm 57:2


  Ka dy mënyra me të cilat Perëndia shfaq Veten e Tij ndaj meje - me fjalën e Tij dhe me veprat e Tij. Lavdia e madhe e veprave të Perëndisë në krijimin dhe providencën (përkujdesjen) qëndron në faktin se ato konfirmojnë atë që Ai ka thënë në fjalën e Tij të Shkruar.


  Është kënaqësi e madhe të vëzhgosh providencën (përkujdesjen) për njerëzit e Perëndisë. Providenca jo vetëm i çon ata në parajsë, por gjithashtu, gjatë rrugës, sjell parajsën në shpirtrat e tyre. Perëndia më i mençur po i udhëheq të gjithë me providencën e Tij drejt portit të lavdërimit të Tij dhe lumturisë së njerëzve të Tij, megjithëse e gjithë bota është kaq shumë e zënë me drejtimin e velave duke tërhequr lopatat me një synim krejt të kundërt. Sa e madhe është kënaqësia, kur sheh se si bota bën të zbatohen qëllimet e Perëndisë duke u përpjekur t’i kundërshtojë ato; të kryhet vullneti i Tij duke u përpjekur t’i rezistojë atij; dhe të zmadhohet kisha e Tij, duke u përpjekur për ta shpërndarë atë.


  Ka disa gëzime në jetën e Krishterë të cilat janë aq të mëdha sa s’mund të përshkruhen. Këto janë kënaqësitë e studimit të providencës në jetën tënde. Provoje vetë; shijoje dhe shikoje. Nuk do të duhet t’jua thonë këtë të tjerët. “Unë do t’i therras Perëndisë, Shumë të lartit, Perëndisë që kryen çdo gjë për mua” (Psalm 57:2).


  Kur Davidi bëri lutjen e cituar më sipër nga Psalm 57, ishte në rrezik të vritej nga mbreti Saul (1 Samueli 24:1,2). Perëndia iu përgjigj kërkesës së Davidit duke e nxjerrë shëndoshë e mirë nga rreziku. Perëndia gjithmonë u përgjigjet lutjeve të fëmijëve të Tij. Këtë veprim të Perëndisë në të gjitha momentet e jetës sonë, si në gjërat e vogla, ashtu edhe në të mëdhatë, ne e quajmë “providencë”. Përvoja e kaluar e Davidit me përkujdesjet e Perëndisë ndaj tij i dha atij shpresë dhe fuqi për t’i thirrur Perëndisë në rrezikun e tij. Kështu, në ditët tona, të Krishterët duhet të mendojnë për mënyrën si Perëndia ka punuar për ta në të kaluarën, kështu besimi dhe shpresa e tyre do të bëhen më të fuqishme.


  Por njerëzit e Perëndisë nuk mund ta kuptojnë gjithçka që ndodh me ta gjatë rrugës për në parajsë. Megjithëse Pjetri nuk e dinte se çfarë po i bënin kur Krishti i lau këmbët, atij iu tha se gjithçka do t’i bëhej e qartë më vonë (Gjoni 13:7). Kur të mbërrijmë në parajsë, do të shohim se jo vetëm që është një vend i bukur, por plus kësaj edhe bukurinë e rrugës me anë të së cilës kemi ardhur. Është njësoj si të shohësh pjesët e ndryshme të një ore. Fillimisht shohim pjesë të veçanta dhe pastaj shohim të gjithë orën të montuar bashkë, tani secila pjesë është duke punuar më gjithë të tjerat. Sa e këndshme do të ishte të shihje, në një shikim, të gjithë planin e përkujdesjes dhe arsyen e saktë për çdo veprim të Perëndisë. Megjithëse pamja jonë e tanishme është kaq e varfër në krahasim me pamjen që do të kemi nga parajsa, prapë ka kaq shumë ëmbëlsi në të sa mund ta quaj atë një parajsë e vogël.


  1.Kujdesi i veçantë i Perëndisë për njerëzit e Tij


  Sikurse është kreu i njerëzve të Tij në kishë, po ashtu Krishti është sundues i tërë botës. Ai i kontrollon ngjarjet në botë për të mirën e kishës. Synimi im këtu nuk është që të merrem shumë me ata që nuk besojnë në Perëndi. Unë dua të bind ata që thonë se Perëndia ekziston që punët e veçanta të providencës së Tij nuk janë thjesht rastësi. Ka shumë njerëz të cilët e quajnë veten të Krishterë dhe i vështrojnë gjërat që ndodhin në jetën e tyre sikur të jenë ngjarje natyrore. Ata mendojnë se punët e botës dhe të besimtarëve të Zotit nuk drejtohen nga Providenca, por nga shkaqe natyrore. Kjo është njëlloj si të jetosh sikur s’ka Perëndi. Çdonjeri që mendon në këtë mënyrë, le të shqyrtojë pyetjet e mëposhtme:


  1. Si është e mundur që, shumë herë, njerëzit e Perëndisë janë shpëtuar prej rrezikut dhe të keqes nga një fuqi më e madhe se ajo e natyrës dhe që shpesh, në njëfarë menyre, ka qenë kundër rrjedhës natyrore të ngjarjeve?


  Ujërat vërshojnë dhe mbysin gjithça, por Deti i Kuq u nda dhe muri i ujit në të dy anët i lejoi fëmijët e Izraelit të kalonin shëndoshë në anën tjetër. Zjarri të djeg me tërë fuqinë e tij, por kur Nebukatnecari, Mbreti i Babilonisë, hodhi tre Çifute të rinj, njerëz të Zotit, në furrën e zjarrtë nuk pati fuqi të digjte as dhe një fije floku të tyre, por në të njëjtën kohë, ai dogji ata që i hodhën djemtë në të. Është e natyrshme, që bishat e egra, si luanët, kur janë të uritur, të vrasin kafshë apo njerëz për ushqim, por në strofkullën, ku Danielin e futën për të gjithë natën, ata nuk e dëmtuan fare atë.


  2. Si mundet që, nëse shkaqet natyrore nuk urdhërohen nga një providencë e veçantë, të veprojnë së bashku në mënyra të tilla të çuditshme për të mirën e besimtarëve?


  Në historinë e Jozefit, ka dymbëdhjetë shkallë të providencës me anë të së cilës ai u bë Kryeministër i Egjiptit. Sikur edhe vetëm një të kishte dështuar, tregimi do të kishte qenë krejt ndryshe. Në kohën e Esterit, kishte shtatë veprime të providencës, që duke koordinuar më njëra tjetrën sollën rrëzimin e Hamanit të lig dhe shpëtimin Çifutëve nga shkatërrimi. Perëndia është i aftë të bëjë gjëra të ndryshme për t’u kujdesur për njerëzit e Tij, ashtu si një mjeshtër përdor të gjitha llojet e veglave në punën e Tij. Në të njëjtën mënyrë që një mjeshtër merr një copë dru dhe e kthen atë në vepër arti, po kështu një dorë shumë e talentuar përdor veglat në repartin e providencës.


  3. Nëse punët e njerëzve të Zotit nuk drejtohen nga një providencë e veçantë, si është e mundur që mjetet më inteligjente dhe të fuqishme, që përdoren për t’i shkatërruar ato s’bëjnë efekt, kurse mjetet e dobëta e të pafuqishme që përdoren për sigurinë e tyre janë të suksesshme?


  E tillë ishte edhe mjeshtëria dhe forca e madhe e përdorur nga Faraoni në përpjekjen e tij për të shkatërruar njerëzit e Zotit, Izraelitët, saqë për logjikën njerëzore ishte e pamundur që ata të shpëtonin. Perandorët romakë, që pushtuan botën, mobilizuan tërë fuqinë e tyre kundër kishës së pambrojtur dhe të varfër, por kisha mbijetoi. Sikur gjysma e kësaj force të përdorej për të kundërshtuar ndonjë popull, me siguri do ta kishte shkatërruar atë plotësisht. Perëndia i përmbush me sukses premtimet e Tij: “Unë do të shfaros tërë kombet në mes të të cilëve të kam shpërndarë, por megjithatë nuk do të të shfaros ty” (Jeremia 30:11). Dhe, “Asnjë armë që është krijuar për t’u përdorur kundra teje s’do të ketë sukses” (Isaiah 54.17).


  Në anën tjetër, mendoni se ç’mjete të dobëta dhe të papërshtatshme u zgjodhën për të përhapur Krishtërimin në botë. Krishti nuk zgjodhi njerëz me autoritet në oborre mbretërore, por 12 NJERËZ TË THJESHTË, ndër të cilët kryetarë ishin peshkatarë. Ata u dërguan, jo së bashku, por ca në një vend dhe të tjerë në një vend tjetër, dhe prapë në një kohë shumë të shkurtër ungjilli u shpërnda dhe kishat u themeluan prej tyre në mbretëri të ndryshme të botës. Që nga ajo kohë, e deri në ditët tona, një providencë e veçantë i ka ruajtur të Krishterët në kohët e rrezikshme dhe i ka mënjanuar të gjitha përpjekjet për t’i rënuar ata.


  4. Nëse të gjitha gjërat drejtohen nga shkaqe natyrore, si është e mundur, që njerëzit largohen nga rruga e keqe, nëpër të cilën ata përparonin me shpejtësi?


  Pali ishte duke shkuar në Damask për të vrarë të Krishterët, kur papritmas u godit me një shkëlqim nga qielli. Ai u pengua për të realizuar synimin e tij dhe u bë apostull i Jezu Krishtit (Veprat 9:1-18). Më vonë, kur Çifutët menduan ta vrisnin ndërsa u soll si i burgosur nga Çezarea në Jeruzalem, guvernatori Festus (megjithëse nuk dinte gjë për komplotin) vendosi ta gjykonte Palin në Çezarea dhe jo në Jeruzalem, duke bërë kështu që të dështonin planet e tyre (Veprat 25:1-4).


  Augustini, një udhëheqës i madh i Kishës së hershme të Krishterë, po shkonte në një qytet që të mësonte njerëzit, dhe mori një udhërrëfyes me vete për t’i treguar rrugën. Udhërrëfyesi e ngatërroi rrugën, por duke marrë një drejtim tjetër ata arritën shëndoshë në qytet. Më pas ata morën vesh se kishin shpëtuar pa rënë në dorë të armiqve, të cilët po prisnin ta vrisnin Augustinin gjatë rrugës.


  Cili është ai, që s’mund ta shohë dorën e Perëndisë në këto gjëra?


  5. Nëse nuk ka një providencë mbisunduese që urdhëron të gjitha gjërat për të mirën e njerëzve të Zotit, si është e mundur që e mira dhe ekeqja që ata hasin në këtë botë, u paguhet atyre të cilët ua bënë të mirën apo të keqen?


  Kur Faraoni urdhëroi vrasjen e të gjithë djemve që u lindnin Izraelitëve, mamitë refuzuan t’i bindeshin urdhërit. Për këtë, Perëndia i trajtoi mirë ato (Dalja (Eksodi) 1:21). Rahaba i fshehu vrojtuesit e dërguar në Jeriho, dhe për këtë u ruajt, kur të gjithë njerëzit e qytetit u shfarosën (Joshua 6:25). Gruaja shunamite u tregua e mirë me profetin Elisha dhe siguroi një dhomë për të gjatë gjithë kohës; Perëndia e gëzoi atë me një djalë (II Mbretërit 4:9-17). Publiusi, sundimtari në ishullin e Melitas, i siguroi banim Palit pas mbytjes së anijes. Perëndia shpejt ia shpërbleu këtë mirësi dhe i shëroi babanë e tij të semurë (Veprat 28:7,8).


  Në të njëjtën mënyrë, të këqijat që iu janë bërë njerëzve të Zotit u janë kthyer si shpërblim armiqve të tyre. Siç e kemi parë, synimi i Faraonit ishte të vriste fëmijët e pafajshëm të Izraelitëve. Perëndia ia shpërbleu atij duke vrarë të gjithë të parëlindurit e Egjiptit brenda një nate (Dalja 12:29). Hamani bëri një trekëmbësh shumë të lartë për Mardokeun e mirë dhe Perëndia urdhëroi që vete Hamani dhe dhjetë bijtë e tij të vareshin në të (Esteri 7:10). Ahitofeli komplotoi kundër Davidit dhe dha udhëzime si ta rrëzonin atë. Pikërisht, ky sugjerim veproi kundër tij dhe solli rënimin e tij (II Samuel 17:23).


  Pasi Perandori mizor romak Maksiminus kishte urdhëruar që feja kristiane të ndalohej plotësisht, ai u sëmur nga një sëmundje e tmerrshme, si Herodi në ditët e apostujve (Veprat 12:23). Nganjëherë, shpërblimi i së ligës ka qenë tepër i saktë. Kur Nabothi ishte vrarë, Ahabit iu tha: “Aty, ku qentë kanë lëpirë gjakun e Nabothit, ata do të lëpijnë gjakun tënd.” Dhe kjo ishte vërtet ajo që ndodhi (I Mbretërit 21:19 dhe 22:38).


  Kështu, shkrimet vërtetohen nga providenca. “Cilido hap një gropë, do të bjerë vetë në të dhe ai që rrokullis një gur, do të bjerë përsëri mbi të” (Fjalët e urta 26:27), dhe “me çfarë mase ju matni, me atë do t’ju masin të tjerët” (Mateu 7:2).


  6. Nëse këto gjëra janë thjesht rastësi, si është e mundur që ato përkojnë në të gjitha hollësitë me shkrimet e shenjta?


  A e frenon Perëndia fuqinë e shkaqeve natyrore në mënyrë të mbinatyrshme? Kjo s’është rastësi, por është në përputhje me fjalën: “Kur do të kalosh përmes ujërave Unë do të jem me ty, ose do të kalosh lumenjtë, nuk do të të mbytin; kur do të ecësh nëpër zjarr, nuk do të digjesh dhe flaka s’do të të konsumojë” (Isaia 43:2). A veprojnë dukuritë natyrore për të mirën e njerëzve të Zotit? Kjo është në përputhje me shkrimin e shenjtë: “Të gjitha gjërat janë tuajat ... dhe ju jeni të Krishtit” (I Korintasve 3:22).


  Kur providenca i ndalon njerëzit e mirë të hidhen në ligësi, ose njerëzit e këqinj për të bërë të liga, e vërteta dhe rëndësia e shkrimeve të shenjta të mëposhtme bëhen të njohura në një mënyrë mjaft reale: “Rruga e njeriut nuk është në veten e tij: nuk është brenda njeriut i cili ecën për të kontrolluar hapat e tij” (Jeremia 10:23) dhe “Zemra e një njeriu planizon rrugën e tij: por Zoti ia drejton hapat që bën” (Fjalët e urta 16:9). Kur të këqiat që kanë bërë të ligjtë bien mbi vetë kokat e tyre, vërtetohet Psalmi 9:16: “I pasbesi u kap në lakun e veprës së duarve të tij.” Kiri, udhëheqësi i Perandorisë persiane, i lejoi njerëzit e Perëndisë të lëviznin lirisht sepse shkrimet e shenjta thoshin se ai duhet të vepronte kështu megjithëse kjo ishte kundër interesave të tij (Isaia 45:13). Të gjithë njerëzit në botë i plotësojnë synimet e Zotit, madje edhe kur ata s’duan ta bëjnë këtë.


  7. Nëse këto gjëra ndodhin rastësisht, si shpjegohet që ato ndodhin pikërisht në kohën e duhur?


  Dhiata e vjetër është plot me shembuj të ngjarjeve të tilla. Hagarit i tregohet pusi me ujë, kur ajo po mendonte se po e linte djalin Ishmaelin të vdiste nga etja (Zanafilla 21:16,19). Engjëlli i thirri Abrahamit dhe i tregoi një dash për ta flijuar, kur ai ishte gati të vriste djalin e tij Isakun (Zanafilla 22:10-14). Mbretit Saul i thanë: “Filistinët kanë pushtuar tokën”, në çastin kur ai po bëhej gati të vriste Davidin (I Samuel 23:27). Lajmi për një sulm nga një drejtim tjetër bëri që ushtria asiriane të tërhiqej nga Jeruzalemi në çastin kur po përparonin drejt qytetit (Isaia 37:7,8). Kur komploti i Hamanit kundër Çifutëve ishte gati të zbatohej, “atë natë, mbreti nuk mund të flintë” (Ester 6:1). Shumë ndodhi të ngjashme për njerëzit e Perëndisë mund të tregoheshin si fakte të mëtejshme për përpikërinë me të cilën providenca punon për ta.


  8. Nëse këto gjëra janë thjesht rastësi, si shpjegohet që ato ndodhin sipas lutjeve të besimtarëve, të cilët e dinë se kanë marrë përgjigje tepër të sakta ndaj kërkesave të veçanta që kanë bërë (I Gjon 5:15)?


  Shërbëtori i Abrahamit u lut për sukses, kur ai u nis për të kërkuar nuse për Isakun. Lutjes së tij iu dha përgjigje pikërisht sipas fjalëve që ai kishte përdorur (Zanafilla 24:14,46). Fëmijët e Izraelit i thirrën Perëndisë kur Faraoni dhe Egjiptianët marshuan pas tyre (Dalja 14:10) dhe Deti i Kuq u nda në dy pjesë para tyre. Mbreti Asa kishte përballë një ushtri që numuronte mijëra, shumë më tepër se e tija dhe ai i klithi të Plotfuqishmit, Zotit të tij: “O Zot, nuk ka njeri veç teje që mund të ndihmojë në luftimet midis një të fuqishmi dhe atij që i mungon forca. Na ndihmo, o Zot, Perëndia ynë, sepse ne mbështetemi te ti dhe dalim kundër kësaj shumice në emrin tënd”. Përgjigja e Zotit ishte, duke i dhënë një fitore të madhe atij (II Kronikave 14:11). Pjetri ishte burgosur dhe kisha lutej ditë e natë për të. Shikoni se si iu dha përgjigje lutjeve të tyre tek Veprat 12:1-12.


  Kush mund të thotë, se providenca e Perëndisë nuk tregon se Ai është një Perëndi që i dëgjon dhe u përgjigjet lutjeve? “Sepse sytë e Zotit shikojnë gjithandej nëpër të gjithë botën, për të treguar veten të fuqishëm ndaj atyre që kanë një zemër të ndershme ndaj Tij” (II Kronikave 16:9).


  2.Si vepron Perëndia me Providencën e Tij në jetën tonë


  1. Providenca gjatë lindjes sonë.


  Davidi e lavdëron krijimin e mrekullueshëm të P, kur sheh mënyrën si Perëndia e kishte krijuar dhe njihte çdo detaj të trupit të tij të vogël, bile para se ai të lindte (Psalmi 139:13-16). Por trupi është vetëm pjesa e jashtme e njeriut të vërtetë. Perëndia, gjithashtu, i krijoi qëniet njerëzore të afta të mendojnë dhe të duan; në këtë mënyrë ne jemi krijuar në ngjashmëri me Perëndinë. Shihni se sa mirë providenca ka vepruar për ju që në ditët e para të jetës suaj në këtë botë. Ju ka sjellë shëndoshë e mirë përmes shumë rreziqeve, në atë vend ku dëshiron Perëndia.


  2. Providenca në kohën dhe vendin tonë të lindjes


  Perëndia caktoi kohën dhe vendin ku ju lindët. Të gjitha vendet nuk janë njësoj për të jetuar, dhe ata që banojnë në një vend ku Zoti me të vërtetë adhurohet dhe lajmi i mirë i shpëtimit nga Biri i Tij Jezu Krishti përhapet lirisht, ndihmohen nga providenca në mënyrë të veçantë. Mirësia e providencës shihet nëse prindërit tuaj janë të Krishterë. Lutjet, mësimet dhe shembulli i tyre ju inkurajojnë të kërkoni njohjen e Perëndisë dhe jetën e përjetshme. Por edhe nëse prindërit tuaj nuk janë të Krishterë, prapë është një providencë e veçantë kur Perëndina me bujarinë e Tij ju jep dëshirën për ta njohur Atë, kur çdonjeri përreth nuk e ka një dëshirë të tillë, sepse mendjet e tyre e kundërshtojnë Perëndinë dhe rrugët e Tij.


  3. Providenca gjatë lindjes sërish


  Providenca shihet qartë në mënyrën se si Perëndia i ndryshon burrat dhe gratë që mendojnë vetëm për veten e tyre dhe u jep mundësinë ta njohin vërtet veten e Tij. Kjo është një nga mirësitë më të mëdha që ju merrni nga providenca dhe dëshira juaj e zemrës do të jetë të mendoni dhe të flisni për këtë. Përvoja e Jakobit në Bethel ishte gjithmonë e ëmbël për mendimet e tij (Zanafilla 28:10-22). Besimtarë të tjerë, gjithashtu, kanë patur vendet e tyre “Bethel”, ku Perëndia ka lënë mbresa të thella në zemrat e tyre, përshtypje të cilat s’mund të harrohen kurrë.


  Mënyra më e habitshme dhe e mrekullueshme se si providenca vepron për t’u dhënë njerëzve një njohje të Perëndisë duket në shumë shembuj në Bibël. Një vajzë e vogël, që u kap robinë në tokën e Izraelit, u bë shërbyese e gruas së Naamanit, kapiten i ushtrisë së mbretit të Sirisë. Ajo i foli zonjës së saj për fuqinë që Perëndia tregoi nëpërmjet profetit Elisha, dhe Naamani u shërua nga sëmundja e tij leproze (II Mbretërit 5:3). Krishti duhej të kalonte nëpër Samari dhe në drekë pushoi tek pusi i Jakobit. Një varg providencash të mëdha e të mira pasuan këtë ngjarje “të zakonshme”. Fillimisht gruaja samaritane dhe më pas shumë njerëz të tjerë në këtë qytet filluan të besojnë në Krisht (Gjoni 4:4-42)). Filipi hypi në karron e Ethiopianit, pikërisht kur mendja e këtij njeriu ishte gati të kapte shkëndijën e parë të njohjes së Krishtit ndërsa lexonte librin e Isaias (Veprat 8:26-35).


  Qysh nga ato ditë të hershme, providenca ka përdorur mënyra të ndryshme për t’i kthyer njerëzit tek Jezu Krishti. Një fletë e një libri të mirë, përdorur për të mbështjellë diçka të blerë në treg, ishte mjeti që e ktheu në besim një nga predikuesit e Uellsit. Leximi i një libri të mirë ka qenë shpesh mënyra për t’i sjellë njerëzit tek Krishti. Disa herë predikuesit, për një shkak a një tjetër, kanë ndryshuar temën e tyre në minutën e fundit dhe dikush, duke dëgjuar, ka filluar të njohë veten dhe Shpëtimtarin. Gardianët ë burgjeve janë kthyer nëpërmjet fjalëve të thëna nga njerëzit e mirë të burgosur, si gardiani i Filipisë në ditët e Palit (Veprat 16:25-31). Njerëz të këqinj kanë shkuar të dëgjojnë një predikues me qëllim që të tallen dhe të shkaktojnë trazira, por Perëndia u ka falur atyre, u ka treguar mëkatin e tyre dhe ata kanë kërkuar dhe gjetur faljen. Një i këtillë ka qenë Gjerasim Qiriazi, i cili e themeloi kishën ungjillore në Korçë në shekullin 19të.


  Unë kam dëgjuar për një të ri i cili erdhi në Angli me një anije nga Amerika. Ai ishte përpjekur të vetëvritej dhe kishte qenë fare pranë vdekjes. E takova mëngjezin, pas përpjekjes së tij për vetëvrasje dhe e bëra të kuptonte se ishte e nevojshme që ai të largonte mendimet e tij të gabuara dhe të besonte në Krishtin, që të kishte kështu jetën e përjetshme. Ai i bëri një kërkesë shumë serioze Zotit, që këto gjëra do të zgjidheshin në shpirtin e tij. Unë u largova pa shpresë se do ta shihja përsëri, por ai ishte akoma gjallë në mbrëmje. Më tha se Zoti e kishte ndihmuar të largohej nga mëkati, por kishte një gjë që e shqetësonte akoma. A do të vepronte gjaku që Jezu Krishti kishte derdhur edhe ndaj tij, i cili kishte derdhur gjakun e vet? I thashë se Krishti e derdhi gjakun e Tij edhe për ata të cilët me duart e tyre mizore e përgjakën Atë, dhe se kjo ishte diçka më e keqe se ajo që kishtë bërë ai. Pastaj ai tha: “Unë do të vij tek Krishti, dhe le të bëjë Ai me mua ç’te dojë.” Mëngjezin tjetër, për çudinë e të gjithëve ai ishte shumë më mirë. Ai u bë gjithë shëndet. Ai u kthye në Amerikë dhe pata një letër nga një mik që më thoshte se nëse Zoti ndonjëherë kishte bërë një vepër të madhe, kjo ishte pikërisht në jetën e këtij të riu. Sa të çuditshme janë metodat e providencës për t’i drejtuar njerëzit drejt Krishtit!


  Për sa kohë që providenca bën të ndodhin gjëra shumë të çuditshme, duke zgjuar shpirtrat, puna vazhdon derisa shpirtrat shpëtohen plotësisht. Më kujtohet rrëfimi i një njeriu, i cili kishte hequr dorë nga jeta e tij e shthurur dhe nga shokët e tij të këqij. Pasi kishte kaluar ca kohë, ra në ngasje të kthehej në rrugën e keqe. Providenca e bëri atë të shihte gjendjen e tij duke i sjellë në mend Fjalët e urta 1:24-26. Ai u shqetësua shumë dhe mendoi se mëkati i tij s’mund të falej. Por Zoti i tregoi fjalët e ungjillit sipas Lukës 17:4 dhe kjo gjë solli paqe në mendjen dhe zemrën e tij. Një grua e mirë mendonte se Zoti e kishte lënë. Ajo përfundoi në një gjendje të tillë dëshpërimi, sa refuzonte gjithçka. Një ditë, një ungjilltar shkoi për t’i bërë një vizitë. Ajo mori një gotë nga tryeza dhe tha: “Jam kaq e sigurt për dënimin tim sa edhe thyerja e kësaj gote”. Ajo e hodhi gotën në tokë me tërë fuqinë e saj, por për habinë e të gjithëve, gota s’u thye. Kleriku i tregoi asaj se kjo ishte puna e providencës dhe, që nga ajo kohë, gjendja e saj mendore u përmirësua dukshëm.


  Dhe tani, a keni qenë ju aq mirënjohës sa duhet të keni qenë për këtë favor mbi favoret e tjera që ju janë bërë? Ka shumë lloje mëshirash që u jepen njerëzve nga ana e providencës, por asnjë si kjo. Mendoni pak se si providenca kishte një synim për të mirën tuaj të përjetshme, të cilën ju s’e kuptonit në atë kohë. Mendimet e Zotit nuk janë mendimet tona. Ashtu sikurse qiejt janë më të lartë nga toka, kështu janë rrugët dhe mendimet e Tij më të larta se tonat (Isaia 55:8,9). Zakeu s’e dinte se ç’do të ndodhte kur u ngjit në pemë për të parë Krishtin që po kalonte. Çfarë qëllimi të dashur kishte Krishte për të! Krishti shkoi në shtëpinë e Zakeut për t’u bërë mysafiri dhe Shpëtimtari i tij (Luka 19:2-10). Po kështu edhe ju pak kini menduar rreth synimit të providencës kur shkuat, për një arsye a një tjetër, të dëgjonit predikimin e fjalës së Zotit. Ajo të dërgoi ty mesazhin e shpëtimit. Çdo gjë e mirë vjen tek njerëzit prej providencës, por asgjë nuk është kaq e mirë sa kjo mirësi shpirtërore. Kjo mirësi e veçantë, e cila vjen nga dashuria e pashoqe e Perëndisë, u jepet vetëm të zgjedhurve të Perëndisë (I Selanikasve 1:4,5). Shpëtimi është absolutisht i sigurtë. Ndërsa shikoni prapa drejt kohës kur ju u kthyet tek Perëndia që ju zgjodhi para se të krijohej bota, kështu mund të shikoni përpara drejt kohës kur shpëtimi juaj do të plotësohet përfundimisht. Kjo mirësi shpirtërore është e pafundme. Ajo do të jetë me ju edhe kur babai, nëna, familja, prona, shëndeti dhe jeta t’ju kenë lënë.


  4. Providenca në punët tona të perditshme të kësaj jete


  Providenca kujdeset për mirëqenien tuaj në këtë botë si dhe në botën që do të vijë. Të jetosh pa bërë gjë nuk do të thotë të jetosh me ndershmëri, këtë Shkrimi i Shenjtë e thotë qartë tek I Selanikasve 4:11,12. S’është mëshirë e vogël të kesh një punë të ndershme e të ligjshme. Perëndia thërret shumë njerëz të punojnë për Të ndërsa bëjnë punën e tyre të zakonshme. Amosi dhe Davidi ishin barinj kur Përendia bëri njërin profet dhe tjetrin mbret (Amos 7:14,15 dhe Psalm 78: 70,71). Pjetri dhe Andreu ishin peshkatarë, dhe Krishti u kërkoi të bëheshin “peshkatarë njerëzish” (Mateu 4:18,19).


  Disa njerëz mund të ankohen se puna e tyre është shumë e vështirë dhe u ha shumë kohë. Përgjigja ime është kjo: urtësia e providencës e parashikoi këtë të ishte punësimi më i përshtatshëm dhe i saktë për ju ku mund t’i shërbeni Perëndisë. Nëse ju do ta kishit më të lehtë dhe të rehatshme, mund të kishit më tepër tundime dhe shëndeti juaj mund të mos ishte shumë i mirë. “I ëmbël është gjumi i punonjësit, qoftë edhe kur ha pak ose shumë; por velitja e të pasurit nuk e lë atë të flerë” (Predikuesi 5:12). Nëse keni dëshira shpirtërore, ju mund të kënaqeni me praninë e Perëndisë edhe në punën tuaj, dhe do të keni ca kohë të lirë gjatë ditës, kur ju mund të luteni dhe të mendoni për fjalën e Tij.


  Nëse jeni i Krishterë, Perëndia ka premtuar për të mos ju lënë kurrë vetëm (Hebrenjtë 13:5). Përkujdesja ka urdhëruar atë pozicion në botë, i cili është me të vërtetë më i miri për të mirën tuaj të përjetshme. Ne urdhërohemi që të jemi të kënaqur me atë që kemi, megjithëse ajo mund të jetë diçka jo më shumë se sa ushqimi dhe rrobat tona të nevojshme (Timotheu 6:8).


  Urdhëri që iu dha Adamit tek Zanafilla 3:19 është edhe për ne sot. Ne duhet të punojmë me të gjithë forcën, në çfarëdo gjë që bëjmë. Por duhet të jemi të kujdesshëm, mos të humbim lidhjen me Perëndinë nga dëshira për t’u pasuruar. “Ata, të cilët duan të bëhen të pasur, bien në tundim, në lak dhe në shumë pasione të paarsyeshme dhe të dëmshme, që i plandosin njerëzit në rrënim dhe shkatërrim” (I Timotheu 6:9). Perëndia është Ai që të jep fuqi për të vënë pasuri (Ligji i Përtërirë 8:18). Mos merrni përsipër ndonjë punë pa i bërë lutjen Perëndisë që ta bekojë (Psalmi 37:4,5). Kënaquni me pozitën dhe punën ku providenca ju ka vendosur. Providenca është më e mençur se ju dhe i ka planizuar gjërat për të mirën tuaj të përjetshme. Të jeni i sigurt për këtë.


  5. Providenca në jetën tuaj familjare


  Përkujdesa jep një ndihmë të veçantë në gjetjen e gruas apo të burrit dhe më pas në dhurimin e fëmijëve. Kjo duket qartë në rastin e Abrahamit, që kërkonte grua për Isakun (Zanafilla 24); në të dhuruarit e fëmijës Samuel ndaj Anës (I Samuel 1:20); dhe në lindjen e Gjon Pagëzorit për Zakarian dhe Elizabetë (Luka 1:13,14). Mjaft providencë shihet në dhënien e partnerëve të përshtatshëm për ne, diçka kjo që rezulton në martesa të lumtura dhe plot paqe. Veçanërisht për t’u përmendur është fakti se mënyra në të cilën një partner jeton është një formë për t’i sjellë mirësi të përjetshme shpirtërore tjetrit. “Çfarë di ti, o grua, nëse do ta shpëtosh burrin? E nga e di ti, o burrë, nëse do ta shpëtosh gruan?” (I Korintasve 7:16). Kur të dy partnerët janë të Krishterë, sa lumturi që përkujdesja i bashkoi ata në lidhje kaq të ngushta me njëri tjetrin këtu mbi tokë, dhe bëri të kenë një shpresë të përjetshme të shpëtimit në parajsë.


  Një numur i madh grash dhe burrash nuk janë në gjendje që t’i gëzojnë këto gjëra të mira. Nëse juve ju janë dhënë këto bekime të mëdha, mos harroni të falënderoni Perëndinë dhe të jetoni duke i dhënë lavdi Atij. Perëndia pret lavdi, kudo ku gjeni rehati. Vdekja shpejt do ta ndajë familjen; kështu, jetoni në mënyrë të tillë që dita e ndarjes të jetë e ëmbël.


  6. Të mirat e providencës për familjet tona


  Ju e dini çfarë i premtoi Perëndia popullit të Tij: “Luanët e vegjël vuajnë nga mungesa e madhe dhe nga uria, por atyre që kërkojnë Zotin nuk u mungon asgjë” (Psalmi 34:10). Sigurisht, “Ai u jep ushqime atyre që kanë frikë prej tij dhe do ta mbajë mend gjithnjë besëlidhjen e tij” (Psalmi 111:5). Mëshirat e Zotit janë “të reja çdo mëngjez” (Vajtimet 3:23). Jakobi e quajti Atë, “Perëndia i cili më ka ushqyer deri më sot” (Zanafilla 48:15).


  Ju kërkoj të vini re rrugën e providencës, që nga dita juaj e parë e deri më sot, kështu mund të shihni çfarë ka bërë Perëndia për ju. Nganjëherë Perëndia na bekon pak, në fshehtësi, dhe kjo është e mjaftueshme për ne dhe familjet tona. Kjo ndodhi me Elinë (I Mbretërit 17: 8-16). Shumë njerëz të tjerë, edhe në kohët e fundit, kanë parë se Perëndia dërgon para dhe ushqime në çastin kur ato nevojiten urgjentisht. Urtësia e providencës duket në plotësimin e nevojave tona reale dhe jo në dhënien e gjithçkaje që ne duam. “Perëndia im do t’ju japë gjithçka që ju duhet” (Filipianët 4:19). Urtësia e Providencës duket po ashtu edhe në mënyrën se si plotësohen këto nevoja. Gjërat për të cilat kemi nevojë nuk na jepen të gjitha menjëherë. Ne duhet të lutemi dhe të besojmë, kështu që mirësia e Perëndisë të duket më qartë kur këto nevoja përmbushen.


  Më lejoni t’ju kërkoj që të mos harroni kujdesin dhe mirësinë e providencës, të cilat ju i keni provuar në shumë mënyra. Besojini providencës edhe në të ardhmen. Kjo ishte ajo që s’bënë fëmijët e Izraelit. Ata thanë: “Ja, ai e goditi shkëmbin dhe prej tij dolën ujëra dhe vërshuan përrenj. A mund t’ia japë bukë dhe mish popullit të tij?” (Psalmi 78:20). Çfarë mosbesimi treguan, edhe pasi ata e panë fuqinë e Perëndisë të punonte për ta në mënyra të tilla të mrekullueshme! Kështu, të jeni të kënaqur me pozicionin ku providenca ju ka vendosur. Dhe nëse ke shqetësime, lutju Perëndisë në kohë nevoje dhe Ai nuk do t’ju harrojë (Isaia 41:17 dhe Filipianëve 4:6). Zogjtë në ajër s’ dinë ku të gjejnë ushqim, por Perëndia ua siguron (Mateu 6:26). Kujtoni lidhjet tuaja me Krishtin dhe premtimet e Tij dhe do të kënaqeni me atë që keni.


  7. Providenca na ruan nga e liga


  Providenca na ruan nga sulmet e tërbuara të Satanit ndaj shpirtrave tona. Perëndia ka premtuar se “bashkë me provat, do t’ju japë rrugëdalje e forcë për t’u bërë ballë atyre” (I Korintasve 10:13). Në një botë me mëkate, providenca e Perëndisë nuk e lejon të ligën të shpërthejë me furi nga natyra jonë mëkatare. Kur njerëzit e Sodomit qëndronin plot me dëshira të liga jashtë shtëpisë së Lotit, u verbuan nga providenca (Zanafilla 19:11). Abigaili u nxit të takonte Davidin pikërisht në kohë për ta ndaluar atë, në vrasjen e Nabalit dhe njerëzve të tij (I Samuel 25:34). Kur mbreti i mirë Jehoshafat ishte duke lidhur miqësi me mbretin e lig Ahaziah, Perëndia e ndaloi ta bënte këtë duke i shkatërruar anijet që kishte ndërtuar (II Kronika 20:35-37).


  Mendoni seriozisht për një moment. Natyra juaj e ligë ju ka shtyrë me nxitim drejt mëkatit, dhe prapë providenca ju ka ruajtur, të mos bini. Sikurse apostulli tha, “Secili tundohet i udhëhequr dhe i mashtruar nga lakmia e vet” (Jakovi 1:14). Ju duket vetja si pupla në furtunën e tundimit. Si psalmistit, këmbët tuaja thuajse rrëshqitën, hapat gati gabuan (Psalm 73:2). Sa e trishtueshme do të kishte qenë, nëse Përendia s’do t’ju shpëtonte me mëshirën e Tij nga gjithë këto tundime. Ja ku po ju them se s’mund t’i numëroni dot se sa e sa herë përkujdesja tregon mëshirë ndaj jush. Kështu, të jeni mirënjohës dhe mos mendoni se largimi juaj nga mëkati ndodhi rastësisht, ose si pasojë e vëmendjes dhe e zgjuarsisë suaj. “Mbaje veten në dashurinë e Perëndisë” (Juda 21), dhë “Ruaje zemrën tënde me shumë kujdes, sepse nga ajo dalin burimet e jetës” (Fjalët e urta 4:23).


  8. Providenca na ruan nga sëmundja dhe rreziku


  Ka shumë rreziqe përqark nesh në këtë botë. Tek II Korintasve 11:23-27, apostull Pali na tregon sa herë ka qenë në rrezik dhe pranë vdekjes. Providenca na mban gjallë, megjithëse shpesh sëmuremi. Syri është një pjesë e vogël e trupit, por ka shumë sëmundje që e prekin atë. Krijuesi sidoqoftë i ka dhënë atij mbulesa të ndryshme natyrale, duke përfshirë këtu kapakët që e mbrojnë atë. Davidi lutet: “Më ruaj si beben e syrit” (Psalmi 17:8). Shumë njerëz kanë parë veprat e mrekullueshme të providencës, kur kanë qenë në det. Poeti flet për to tek Psalmi 107:23-30. Ata të cilët kanë kaluar vite në det kanë qenë në rrezik të madh dhe pranë përjetësisë deri më fund të ditëve të tyre. Ata kanë arsye të lavdërojnë Perëndinë për mirësinë dhe mrekullinë e Tij ndaj njerëzve.


  Historia jep shembuj pa mbarim jetësh të shpëtuara nga mëshira e Perëndisë, dhe mendoj se shumë nga ne mund të tregojmë për të tilla përkujdesje nga vetë përvoja jonë. Shikoni pra se sa borxhli i jeni providencës deri në këtë ditë. Mendoni, se si të gjitha pjesët e trupit tuaj janë ruajtur me dashuri nga dëmtimi, bile edhe kur ato janë përdorur për qëllime mëkatare, para se ju të njihnit Zotin si Perëndinë tuaj. Sa të mëdha kanë qenë mëshira dhe durimi i tij ndaj jush!


  Pse përkujdesja ka treguar një kujdes kaq të madh për ju? Me qëllim që ju të përdorni trupin tuaj në shërbim të Tij. Nëse jeni i Krishterë, trupi juaj është pjesë e blerë prej Krishtit; është në kujdesin e engjëjve, dhe do të marrë pjesë në lavdinë dhe lumturinë e botës që do të vijë (I Korintasve 6:20; Hebrenjtë 1:14; Filipianëve 3:21). Sa gjë e arsyeshme është atëherë, që trupat tanë të përdoreshin dhe madje të treteshin me gëzim për t’i shërbyer Perëndisë!


  9. Providenca na ndihmon të bëhemi më të shenjtë


  Njerëzve të Zotit iu është treguar, se ata duhet të jenë “të vdekur për mëkatin, por të gjallë për Perëndinë, në Jezu Krishtin, Zotin tonë” (Romakët 6:11). Shpirti i Shenjtë, që jeton tek ne, na jep dëshirën të shkatërrojmë mëkatin në trupin tonë dhe na ndihmon ta bëjmë këtë. Perëndia, me shumë mençuri, urdhëron providencën të punojë me Shpirtin e Shenjtë që të ndodhë e njëjta gjë.


  Pali ankohet me trishtim për ligjin e mëkatit, që është në trupin e tij (Romakëve 7:23) dhe, me dëshpërim të madh, çdo besimtar e has këtë përditë. Por Shpirti tek besimtari u reziston tendencave mëkatare nga brenda dhe providenca bllokon rrugën tonë nga jashtë për të na ruajtur nga mëkati (Hosea 2:6 dhe II Korintasve 12:7). Perëndia shpesh lejon të kemi shqetësime të tilla si sëmundje të ndryshme, me qëllim që ne të shohim dhe të ndjejmë forcën e mëkatit brenda nesh dhe të kthehemi prapë tek Ai. Poeti tha: “Para se të pikëllohem endesha sa andej e këndej, por tani ndjek fjalën tënde” (Psalmi 119:67).


  Nganjëherë dashuria e njerëzve të Zotit varet nga gjërat e mira në botë. Zemra e Hezekiahut ishte tek pasuritë e tij dhe ua tregonte ato me krenari njerëzve nga Babilonia; profeti Isaia i tha se ato së shpejti do të mbarteshin për në Babiloni (Isaia 39). Mbreti i mirë David e donte birin e tij të pashëm por të marrë, Absalomin, me një dashuri që ishte tepër e madhe. Perëndia bëri që me vdekjen e papritur dhe mizore të Absalomit Davidi të kuptonte se sa gabim kishte qenë (II Samueli 15-19).


  Mëkati që është tek ne shfaqet si krenari. Kur ne nderohemi, krenaria e zemrës sonë rritet, kështu një njeri i mirë ka thënë: “Ai që më lavdëron, më dëmton”. Zemrat tona mëkatare na japin shpresa të mëdha për lumturi dhe kënaqësi në gjërat e kësaj bote. Ashtu, si Jobi, ne themi: “Kam për të vdekur në folenë time dhe do të shumëzoj ditët e mia si rëra” (Jobi 29:18). Sa shpejt që shpresave të tilla u vjen fundi prej veprimeve të providencës së Perëndisë. Shumica e njerëzve mbështeten në gjërat që u japin rehati, në vend që të mbështeten tek vetë Perëndia. Kështu, fëmijët e Izraelit u mbështeten tek Egjipti, por Zoti bëri që Egjipti të dështonte dhe kjo i dëmtoi ata (Ezekiel 29:6-8). Nganjëherë Perëndia e lejon vdekjen të marrë një anëtar të dashur të familjes. Në këtë mënyrë, Ai largon dashurinë e zemrave tona nga ai person për t’ia dhënë këtë vetëm Perëndisë.


  Kështu, për të përfunduar pjesën e dytë, ju kërkoj të mendoni thellë për këtë gjë të mahnitshme të lidhjeve të Perëndisë me ne. Mendimet e mia në këtë pikë përmblidhen nga Davidi tek Psalmi 144:3: “O Zot, çfarë është njeriu që ti të kujdesesh për të, ose biri i njeriut që ti ta përfillësh?” Solomoni mendoi për madhështinë e Perëndisë dhe tha: “Qiejtë dhe qiejtë e qiejve nuk janë në gjendje ta nxënë” (II Kronika 2:5). Profeti Isaia deklaroi se “Kombet janë si një pikë uji në det... gjithë kombet para Tij janë asgjë” (Isaia 40:15 dhe 17). Por çdo njeri është kaq mëkatar dhe i padenjë qoftë edhe në gjendjen e tij më të mirë. Jeta e tij është një një shfaqje boshe dhe vitet e tij janë një hiç për sytë e Perëndisë.


  Sa gjë e mrekullueshme është që ky Zot të mendojë kaq shumë për ne dhe të punojë me të gjitha providencat e Tij. Ai nuk ka nevojë për ne, por është plotësisht i lumtur edhe pa ne. Ne s’mund t’i shtojmë Atij kurrgjë. Ai na zgjodhi lirisht, me hirin dhe dashurinë e tij të pafund, për t’u bërë njërëzit e Tij të dashur. Nëse Davidi mundi të thotë tek Psalmi 8:3, 4, “Kur mendoj qiejtë e tu, që janë vepër e gishtërinjve të tu, hënën dhe yjet që ti ke vendosur, çfarë është njeriu, që ta mbash mend, dhe biri i njeriut, që ta vizitosh?” sa më tepër duhet të themi ne: “Kur ne mendojmë për birin Tënd, të vetmin Bir të dashurisë sate, i cili është aq i mirë dhe i madh sa nuk mund ta imagjinojmë dot, O Zot, çfarë është njeriu, që një Krisht i tillë të vdiste për të?”


  Mëshirat ndaj nesh janë të “reja çdo mëngjes” (shihni Psalmi 40:5 dhe Vajtimet 3:23). Providenca është si një burim nga i cili del mirësia e Perëndisë për gjërat që kanë lidhje më këtë jetë dhe atë që do të vijë, qofshin këto për të gjithë apo për individë, në ngjarje të zakonshme dhe të jashtëzakonshme, e shumë e shumë të tjera që s’mund të numërohen. Dhe në gjithçka që ndodh ndaj besimtarëve, ëngjëjt kujdesen për ne (Hebrenjtë 1:14).


  
    3.Pse duhet të mendojmë thellë rreth providencave të veçanta?


    
      Pasi kemi parë se si Zoti kujdeset për njerëzit e Tij me providencë të veçantë, e kuptojmë se Ai na urdhëron të mendojmë seriozisht rreth veprimeve të Tij, veçanërisht në kohë të vështira.
    


    
      Duke vepruar në këtë mënyrë, ne do të forcojmë besimin tonë (Mateu 6:28). Duke mos vepruar kështu ne nuk do ta kënaqim Perëndinë (Psalmi 28:4,5). Nëse veprimet e providencës nuk do të shihen me vëmendje, nuk mund të lavdërohet Perëndia për asnjë prej tyre. Psalmi 107 tregon për providencën e Perëndisë për njerëzit e Tij në vështirësi (vargjet 4-7); të burgosurve në pranga (vargjet 10-14); njerëzve të sëmurë (vargjet 17-20); detarëve në furtunë (23-30); dhe të njerëzve që vuajnë për ushqim (vargjet 33-40). Njerëzve u bëhet thirrje të lavdërojnë Perëndinë për secilën nga këto providenca dhe në vargun 43 poeti thotë: “Kush është i urtë, le t’i vërë re këto gjëra dhe do le të çmojë mirësinë e Zotit”
    


    
      Më anë të këtyre vëzhgimeve, besimi ynë do të forcohet. Davidi u inkurajua nga veprimet e providencës në të kaluarën për të përparuar drejt fitoreve të tjera të së ardhmes. “Zoti që më shpëtoi nga kthetrat e luanit dhe nga panxha e ariut do të më shpëtojë edhe nga dora e këtij Filisteu” (I Samuel 17:37). Pali flet për Perëndinë që “na ka çliruar dhe na çliron nga një vdekje kaq e madhe, dhe tek i cili ne shpresojmë se do të na çlirojë edhe më” (2 Korintasve 1:10). Dishepujt u qortuan nga Jezusi sepse nuk mbanin mend dhe nuk kuptuan mrekullitë e të ushqyerit të turmave të njerëzve me aq pak bukë dhe peshq (Mateu 16:9,10).
    

  


  
    4.Si duhet të mendojmë rreth providencave të veçanta.


    1. Mendoni sa me thellë dhe sa më gjatë që të mundeni rreth providencave të Perëndisë.


    
      Asafi tha: “Do t’i kujtoj veprat e Zotit; po, do të kujtoj mrekullitë e tua të kohëve të kaluara, do të mendohem thellë për gjithë veprat e tua dhe do të kem parasysh bëmat e tua” (Psalmi 77:11, 12). Ndërsa sillni në mend, që nga fillimi e deri tash, se ç’ka qenë Perëndia për ju dhe ç’ka bërë Ai për ju, zemrat tuaja do të zbuten para se ju të keni kryer gjysmën e mendimeve. Nëse jo, ato janë me të vërtetë zemra të ngurta. Nuk ka gjë më të këndshme në të gjithë botën, se sa të lexoni historinë e jetës suaj.
    


    
      Vazhdoni të vështroni rrugën në të cilën Perëndia ju ka udhëhequr derisa ta kuptoni atë më qartë. Shërbëtori i Elisë vazhdoi të vështronte lart, derisa pa një re të vogël e cila mbuloi qiejt. Kështu, në fillim, ju mund të vëreni ca providenca dhe të shihni pak ose asgjë në to; por shikoni “shtatë herë” dhe ju do të shihni lavdinë e tyre në rritje, ashtu siç u zmadhua reja. Ka kaq shumë gjëra për t’u vënë re, para se të gjykoni vlerën e një providence. Kemi kohën kur ndodh një ngjarje, natyrën personale të një ndodhie të veçantë, mënyrën se si një veprim mëshire çon në shumë të tjera, si dhe mjetet e papritura të përdorura nga providenca. Pastaj duhet të mendojmë mbi çdo gjë tjetër, për qëllimin e providencës në gjithçka që ndodh në jetën tonë. “Por e dimë se për ata që e duan Perëndinë gjithçka bashkëpunon për t’ia arritur qëllimit për të cilin Perëndia i thirri sipas planit të Tij” (Romakët 8:28).
    


    
      Së fundi, providenca është e lidhur ngushtë me lutjen. Kur Perëndia ju jep gjërat që keni kërkuar, është njëlloj sikur këto providenca kanë firmën e lutjeve tuaja në to.
    


    2. Mendo, se si fjala e Zotit plotësohet me përkujdesje


    
      Joshua mund t’u thoshte fëmijëve të Izraelit: “Nuk ka rënë për tokë asnjë nga fjalët e mira që Zoti, Perëndia juaj, ka thënë lidhur me ju; të tëra u vërtetuan për ju; as edhe një nuk ra për tokë” (Joshua 23:14). Kjo është e vërtetë për të gjithë njerëzit e Perëndisë. Nëse shqetësohemi për gjërat që ndodhin rreth nesh, le të shohim çfarë thotë fjala e Perëndisë për këto gjëra dhe shpejt do t’i qetësojmë zemrat tona. Poeti e pa se kjo ishte e vërtetë kur shkoi në shenjtëroren e Perëndisë. Ai shkruan, “Deri sa hyra në shenjtoren e Perëndisë dhe mora parasysh fundin e tyre” (Psalmi 73:17).
    


    
      Është në interesin tonë të zbatojmë rregullat e shkrimit të shenjtë. Kur nuk veprojmë kështu, providencat na tregojnë se ku kemi gabuar, sikurse iu tregua edhe Davidit kur mëkatoi aq keq (II Samueli 12:11,12). Fjala e Zotit na thotë se është më mirë të besojmë tek Perëndia se tek njeriu; vërtet shkrimi i shenjtë mallkon këdo që beson tek njeriu, në vend të Perëndisë (Psalmi 118:8 dhe Jeremia 17:5). Sa mirë na premton fjala e Perëndisë se Perëndia do të kujdeset për besimtarët! Ajo thotë se askush nuk do të humbë asgjë duke lënë shtëpinë dhe pronën për hir të ungjillit (Marku 10:29, 30). Apostulli Pal bëri pikërisht këtë gjë. Ai përshkruan kështu veten e tij: “Si që s’kanë kurrgjë, por kanë gjithçka” (2 Korintasve 6:10). Me mijëra njerëz, që nga koha e Palit, kanë parë se u është dhënë shumë më tepër se ç’kishin më parë, kur i janë bindur dhe u kanë besuar premtimeve të Perëndisë.
    


    
      Fjala e Zotit thotë se në çfarëdo gjendje që të jenë besimtarët, Perëndia e tyre kurrë s’do t’i lërë apo harrojë (Hebrenjtë 13:5). Ai do të jetë me ta, edhe në rrezik (Psalmi 91:15). Pyete veten, nëse Zoti të ka lënë ndonjëherë të rrëzohesh. Ju mund ta keni ndjerë veten si Davidi kur tha: “Një ditë ose një tjetër unë do të vritem nga dora e Saulit” (I Samueli 27:1); por, po ashtu si ai, ju keni dalë nga rreziku dhe premtimet e Perëndisë janë plotësuar në detaje. Ju e lexoni, se fjala e Zotit është e vetmja mbështetje dhe lehtësim në ditët e errta të sëmundjes (Psalmi 119:50, 92) dhe që për këtë qëllim ajo u shkrua (Romakët 15:4). A nuk është provuar kjo e vërtetë në mijëra raste eksperience? Nëse providenca ju ka treguar të tilla premtime dhe ju ka siguruar se Perëndia ju do dhe do të jetë me ju, pesha juaj është më e lehtë se më parë! Providenca bie dakord edhe me fjalën që thotë se e vetmja mënyrë për të shtuar pronën tonë është t’u japim me gëzim të tjerëve, sikur t’i japim Zotit (Fjalët e urta 11:24,25; 19:17). Rruga më e mirë për të gëzuar paqe të brendshme të mendjes është t’i bindemi fjalës së shkruar, t’ia dedikojmë veten tonë dhe gjithçka që na përket Zotit (Psalmi 37: 5-7; Fjalët e urta 16:3).
    


    
      Unë nuk po them se besimtarët s’pësojnë gjë kurrë. As them se Zoti dënon gjithmonë çdo mëkat menjëherë. (Nëse Ai e bën këtë gjë, kush do të qëndrojë? - Psalm 130:3). Por unë them këtë: Kur Zoti ndëshkon fëmijët e Tij, kjo është një mëshirë. Me të tilla providenca përmbushen paralajmërimet edhe premtimet e fjalëve të Zotit.
    


    3. Sigurohuni, që ta shihni Perëndinë si Atë i cili shkakton dhe urdhëron të gjitha ndodhitë e providencës.


    
      Perëndia është “Ati i mëshirave dhe Zoti i çdo ngushëllimi” (2 Korintasve 1:3). Dhe “Ati juaj në qiell e di, se ju keni nevojë për të gjitha këto gjëra” (Mateu 6:32). Ju duhet vetëm t’i tregoni Atij se ç’keni nevojë, për të qenë të çliruar nga shqetësim (Filipianëve 4:6). Vështroni urtësinë e hirit që Perëndia na jep falas. Ajo është rruga nëpër të cilën mëshira vjen tek ju. Ato të gjitha vijnë tek ju nëpërmjet gjakut të Krishtit dhe besëlidhjes së hirit të Tij (I Korintasve 3:22,23).
    


    
      Kurrë mos harro se Zoti është sovran. Ai është një Qenie shumë më e madhe se ti, Ai është i plotfuqishmi, i cili bën çfarë dëshiron (Psalmi 115:3). Pak vite më parë, ju bile nuk ekzistonit fare. Kur Perëndia vendosi të sillte ty në këtë botë, ishte e pamundur të zgjidhje vendin apo gjendjen në të cilën do të lindje.
    


    
      Zoti gjithashtu shihet edhe në providencat e trishtueshme. Vështroni hirin dhe mirësinë e Zotit, në të gjitha ngjarjet e trishtuara. Madje edhe në momentet më të errta mund të shohim dy lloj mirësi: mëshirën për të mbrojtur akoma këtë botë, dhe mëshirën për të shpëtuar njerëzit e Tij për botën tjetër. Kështu pra, vini re urtësinë e Perëndisë në të gjitha sikletet tuaja!
    


    
      Koha dhe shkalla e vuajtjes është e tillë sa që ju të mos mbeteni plotësisht të pashpresë. Vëreni këto gjëra dhe bëjini vetes pyetjen që Perëndia i bëri Jonës: “A ke të drejtë të zemërohesh?” (Jona 4:9). Besnikëria e Perëndisë do të thotë se Ai nuk do të rrijë pa të disiplinuar kur kjo është e nevojshme, dhe se nuk do t’i braktisë njerëzit e Tij ndërsa e bën këtë gjë (1 Pjetri 1:6 dhe 2 Korintasve 4:9). A s’mund të shihni tek Perëndia më shumë se tek ndokush apo ndonjë gjë që mund të keni humbur? Ai është Shkëmbi i Kohëve, “I njëti dje, sot dhe përgjithmonë “ (Hebrenjve 13:8). Mund të ndodhë që dy apo tri ditë të kenë sjellë një ndryshim të trishtueshëm në gjendjen tuaj; por Përendia është Ai që ka qenë gjithmonë; koha nuk do ta ndryshojë Atë. “Bari thahet dhe lulet fishket, por fjala e Perëndisë tonë qëndron përjetë” (Isaia 40:8).
    


    4. Nxiteni zemrën tuaj të kuptojë rrugët e ndryshme të providencave të shumëllojshme të Perëndisë (Koheleti (Predikuesi) 7:14).


    
      Ka dy lloj rehatish: natyrale dhe shpirtërore. Ka një kohë kur të Krishterët duhet t’i gëzojnë të dyja (Ester 9:22), dhe ka një kohë kur rehatinë natyrore nuk mund ta gëzosh (Psalmi 137:2). Por nuk ka asnjë kohë që të mos gëzosh kënaqësinë dhe rehatinë shpirtërore në Perëndinë (I Selanikasve 5:16 dhe Filipianëve 4:4). Madje, edhe në kohët më të vështira për të Krishterë, ne duhet të bëjmë pyetjet e mëposhtme:
    


    
      i. Pse duhet që të tilla shqetësime të na bëjnë të harrojmë gëzimin tonë tek Perëndia, kur ato zgjasin vetëm për një moment, kurse lumturia jonë tek Perëndia është e përjetshme?
    


    
      ii. Pse duhet të shqetësohemi për aq kohë që Zoti është me ne në të gjitha shqetësimet? Premtimi i Tij tek Psalmi 91:15: “Do të jem me të në fatkeqësi,” duhet të na jetë mbështetje në çdo barrë që kemi.
    


    
      iii. Pse duhet që ne besimtarët e Krishterë të trishtohemi kaq shumë, kur jemi të sigurt se asnjë veprim i providencës, sado i keq të duket, nuk është shenjë e urrejtjes së Perëndisë? Zemra e Perëndisë është plot dashuri për fëmijët e Tij, bile edhe nëse providenca është plot me qortime.
    


    
      iv. Pse duhet të dëshpërohemi kur jemi të sigurtë se edhe me anë të këtyre providencave Perëndia do të na bëjë mirë? (Romakët 8:28).
    


    
      v. Pse s’u dashka të mendojmë për gëzimin tonë tek Perëndia, kur koha kur hidhërimet do të zhduken dhe ne nuk do të vuajmë më po afron? “Zoti do të fshijë çdo lot nga sytë e tyre” (Apokalipsi 7:17).
    


    
      Dhe nëse doni të ruani gëzimin dhe paqen tek Perëndia për të gjitha rrethanat, kujdesuni të mos tregoni shumë dashuri të madhe për gjërat tokësore. Mendoni për ardhjen e dytë të Zotit dhe gjërat tokësore do t’ju duken shumë të vogla. Lidheni zemrën tuaj me ato gjëra që janë të përjetshme, dhe mos rrezikoni të humbni për hir të një lumturie thjesht tokësore të tillë një kënaqësi siç është bashkësia juaj me Perëndinë. Nëse keni shumë apo pak nga gjërat e kësaj toke, mësoheni veten të jeni të kënaqur (Filipianëve 4:11,12).
    


    
      U kërkoj atyre që nuk janë të Krishterë t’i shohin seriozisht këto çështje. Shkrimet e shenjta thonë se ferri është fati i përjetshëm i të pafeve. Fakti që ju jeni akoma gjallë tregon për durimin dhe zemërgjerësinë e Perëndisë ndaj jush. Ju nuk keni ndonjë të drejtë për mëshirë, por providenca e zgjat jetën tuaj. A nuk ka ndonjë kuptim për ju predikimi i ungjillit me anë të të cilit ju mund t’i shpëtoni dënimit të ferrit? Çfarë do të thonin ata që tani janë të humbur përfundimisht, nëse do të ishin në vendin tuaj edhe një herë?
    


    
      Duke iu kthyer edhe njëherë njerëzve të Zotit, ju kërkoj të shqyrtoni mëshirat dhe bekimet shpirtërore që merrni në Jezu Krisht. Edhe vetëm një nga këto mëshira është e mjaftueshme për të zbutur shqetësimet tuaja në këtë botë. “I bekuar qoftë Perëndia, Ati i Zotit tonë Jezu Krisht, që na bekoi me çdo bekim shpirtëror në vendet qiellore në Krishtin” (Efesianët 1:3). Mendoni se çfarë meriton nga Zoti në të vërtetë mëkati juaj, dhe çfarë kërkohet për t’ju pastruar nga ai. Mëkati juaj meriton shkatërrim të plotë dhe prapë ndaj jush tregohet kaq shumë meshirë. Shqetësimet që të janë sjellë prej providencës nevojiten që të mposhtin mëkatin që është tek ju. Por, edhe pas kësaj, a nuk e kuptoni se keni prapë një zemër sedërligë? Pa shihni sa pranë jeni me parajsën. Kini pak durim dhe gjithçka do të shkojë kaq mirë me ju, siç don zemra juaj; “Se çasti i shpëtimit tonë është më pranë se atëherë kur besuam” (Romakët 13:11).
    


    5. Nëse providenca vonon ndonjë nga bekimet që keni pritur dhe për të cilat i jeni lutur Zotit, mos u lodhni së luturi.


    
      Ne gjithmonë i duam gjërat shpejt. Por providencat e trishtueshme akoma nuk e kanë bërë efektin e duhur në zemrat tona. Ne gabojmë kur bëhemi të padurueshëm. Sa më gjatë që të presim dhe të lutemi, aq më e ëmbel do të jetë përgjigja, kur të vijë. “Ja, ky është Perëndia ynë. Tek Ai kemi shpresuar, dhe Ai do të na shpëtojë. Ky është Zoti tek i cili kemi shpresuar; të ngazëllojmë dhe të gëzohemi në shpëtimin e tij” (Isaia 25:9). Fëmija i prapë e këput dhe e ha mollën kur është e papjekur. Por kur fruti është i pjekur ai bie në tokë dhe është më i këndshëm për t’u ngrënë.
    


    
      Bekimet janë shpesh më pranë kur shpresat e njerëzve të Zotit duken të humbura. Çlirimi e njerëzve të Zotit nga Egjipti dhe Babilonia ishte i tillë (Dalja 2:23 dhe Ezekieli 37:11). Dhe përsa i përket vetes sonë, ndofta bekimet vonohen, ngaqë nuk jemi gati për t’i pritur ato. Megjithatë, ne nuk i meritojmë asnjëherë ato. Bekimet janë gjithmonë frutat e hirit të vërtetë të Perëndisë. Prandaj, kemi një arsye pse duhet të presim për ato me durim dhe me mirënjohje.
    


    
      6. Mos bëni pyetje dhe as mos jepni gjykime rreth veprimeve të providencës.
    


    
      Ka gjëra të vështira për t’u kuptuar në veprimet e Perëndisë edhe në fjalët e tij. Ne nuk duhet të përdorim gjykimin me sedër tokësore, kur shqyrtojmë veprimet e Perëndisë. Asafi u përpoq me guxim të depërtonte në rrugët e fshehta të providencës. Pastaj ai tha: “Mundohesha ta kuptoja këtë gjë, por ajo m’u duk shumë e vështirë” (Psalm 73:16). Edhe Jobi, gjithashtu, ishte fajtor për të njëjtën gjë (Job 42:3). Unë e di se s’ka asgjë në fjalën apo në veprat e Zotit, që bie ndesh me arsyen e shëndoshë, por ka disa gjëra, të cilat janë mbi logjikën njerëzore. Për shembull, arsyeja njerëzore nuk sheh të vijë asgjë e mirë nga ngjarjet e trishtuara, dhe ne tundohemi të mos i besojmë providencës. Kujdes pra, që të mos mbështeteni shumë në arsyetimin dhe logjikën tuaj. Asgjë nuk duket më e natyrshme se sa të gjykosh gjërat nga standartet njerëzore, por edhe asgjë nuk është më e rrrezikshme se kjo.
    

  


  
    5.Kënaqësia dhe të mirat që përftohen duke vështruar ato që bën Perëndia me providencën e Tij


    
      Tani do t’ju paraqes kënaqësinë e madhe të ecjes me Perëndinë dhe vëzhgimit të përditshëm të providencave të Tij.
    


    1. Me anë të kësaj ju mund të gëzoni lidhje të ngushtë me Zotin dita ditës.


    
      Psalm 104 është një meditim rreth punëve të providencës. Poeti thotë: “Unë do të ngazëllohem tek Zoti” (34). Shoqëria me Zotin përbëhet nga dy gjëra - Perëndia e zbulon veten ndaj shpirtit tonë, dhe shpirti ynë në anën tjetër i përgjigjet Perëndisë. Efekti i kësaj lidhjeje tek ne kuptohet në katër mënyra:
    


    
      i. Ashtu si Jakobi dhe besimtarët e tjerë të hershëm, ndjejmë se nuk e meritojmë fare mëshirën e Zotit dhe të vërtetën që Ai na ka treguar. Dhe kështu arrijmë të themi: “Nuk jam i denjë i të gjitha mirësive dhe i gjithë besnikërisë që ke treguar ndaj shërbyesit tënd” (Zanafilla 32:10).
    


    
      ii. Dashuria jonë për Perëndinë rritet, kur ne sjellim ndërmend mëshirat e Tij. Çdo njeri i do mëshirat e Zotit, por besimtari do Zotin e mëshirave.
    


    
      iii. Shoqëria me Zotin, e cila forcohet duke medituar mbi providencat e Tij, bën që shpirti të ruajë veten me kujdes prej mëkatit ndaj Perëndisë.
    


    
      iv. E bën më të lehtë t’i bindesh dhe t’i shërbesh Zotit. Davidi dhe Jehoshafati e zbuluan këtë (Psalm 116:12; 2 Kronika 17:5,6).
    


    
      Kështu që ju e shihni, se çfarë lidhje të mrekullueshme njeriu mund të ketë me Perëndinë kur studion providencat e Tij. Oh sikur ju të ecni me të! Kur në zemrat tona do të ndjejmë të tilla efekte, Zoti do të thotë: “Është mirë se janë dhëne favoret nga të cilat ju keni përfituar.” Ai do të kënaqet t’ju bëjë të mira, gjithmonë.
    


    2. Një pjesë e madhe e kënaqësisë së jetës së Krishterë vjen duke vështruar atë që Zoti bën me providencë.


    
      “Të mëdha janë veprat e Zotit, të kërkuara nga të gjithë që kënaqen me to” (Psalmi 111:2).
    


    
      i. Shihni, si pjesë të ndryshme të karakterit të Zotit veprojnë së bashku me providencë. Ato ndonjehërë duken sikur e kundërshtojnë njëra tjetrën, por në fund ato gjithnjë takohen. “Mirësia dhe e vërteta u takuan; drejtësia dhe paqja janë puthur njëra me tjetrën” (Psalm 85:10). Këto fjalë u thanë për kthimin e Izraelit dhe daljen nga robëria në Babiloni. E vërteta dhe drejtësia e Zotit në premtimin që Ai bëri shtatëdhjetë vjet më parë duken shumë larg përvojës së mëshirës dhe paqes të tanishme që Izraeli po provon pas çlirimit nga robëria. Premtimi kaq e kaq vite me parë dhe plotësimi shtatëdhjetë vjet më vonë, përshkruhen si dy miq të cilët i buzëqeshin dhe e puthin njëri tjetrin kur takohen pas një kohe të gjatë. Kurdoherë që premtimet e Zotit dhe ndodhitë të cilat premtohen bashkohen me njëra tjetrën, ato priten me kënaqësi nga besimtarët.
    


    
      ii. Ju shpesh mund të shihni shpresat dhe lutjet tuaja të ngrihen përsëri, si nga varri, kur shihni veprat e providencës. Zoti e vonon përgjigjen ndaj lutjeve tona dhe ne themi: “Është zhdukur besimi im dhe shpresa ime tek Zoti” (Vajtimet 3:18). Por pastaj, sa të lumtur ndihemi, kur marrim përgjigje në një kohë kur i kemi humbur të gjitha shpresat dhe nuk presim asnjë përgjigje. Jetat e Jobit, Jakobit dhe Davidit tregojnë se si ata, disa herë, i kishin humbur shpresat për jetën, por pas një veprimi të çuditshëm dhe të befashishëm të providencës, ata jetuan dhe panë shpresën dhe paqen të rifituar dhe morën “jetë nga vdekja”.
    


    
      iii. Çfarë bekimesh të mëdha na sjell përkujdesja, pikërisht prej atyre gjërave, të cilat ne mendojmë se do të na sjellin shkatërrim dhe mjerim. Aspak nuk mendoi Jozefi, kur u shit në Egjipt, se kjo do të ishte për të mirën e tij; prapë ai jetoi të shihte një qëllim të mirë në të (Zanafilla 45:5). Sa herë jemi bërë gati të themi si Davidi: “Për mua ishte mirë që m’u desh të vuaja” (Psalm 119:71). Ne u dalim përballë shqetësimeve tona në fillim me psherëtima dhe lot, por më vonë i vështrojmë ato me gëzim, duke bekuar Zotin për to.
    


    
      iv. Ç’paqe të madhe ka një person që s’sheh asgjë tjetër veç të këqia tek vetja, dhe në të njëjtën kohë sheh se sa shumë e vlerëson Zoti atë. Ndërsa providenca e ruan atë, ky person sheh mirësinë dhe mëshirën që e ndjekin gjatë gjithë ditëve të jetës se tij (Psalmi 23:6). Njerëz të tjerë kërkojnë të mira dhe ato largohen prej tyre. Por mirësia dhe mëshira i ndjek njerëzit e Zotit dhe ato nuk mund të shkëputen prej tyre, edhe pse nganjëherë ata mëkatojnë dhe dalin nga rruga e drejtë. Sigurisht, njerëzit e Zotit janë pasuria e Tij dhe “nuk i heq sytë nga të drejtët” (Jobi 36:7).
    


    
      v. Ç’gjë tjetër në këtë botë mund të japë gëzim dhe paqe të tillë si të diturit që gjithçka që ndodh na ndihmon në rrugën për në parajsë? Sado që erërat dhe baticat e providencës duken nganjeherë se janë kundër nesh, asgjë nuk është më e sigurtë se fakti që ato na afrojnë më shumë me Zotin, dhe na përgatitin për të hyrë në lavdinë e tij.
    


    3. Studimi i atyre që Zoti bën me providencë do të korrigjojë mosbesimin e natyrshëm të zemrave tona.


    
      Ka një tendencë natyrale kundër Zotit edhe në zemrat më të mira, dhe kjo forcohet më tepër kur mendojmë gabim rreth veprave të providencës. Ne dëshirojmë të themi si Asafi: “Ja, këta janë të pabesë; megjithatë janë gjithnjë të qetë dhe i shtojnë pasuritë e tyre” (Psalmi 73:12). Por, nësë vërejmë me kujdes mënyrën se si Zoti i dënon të ligjtë, disa prej tyre në këtë botë dhe të gjithë të tjerët në botën që vjen, besimi ynë do të bëhet më i plotë. Këto providenca që tregojnë urtësinë, pushtetin, dashurinë dhe bësnikërinë e Zotit duke i ruajtur dhe nxjerrë njerëzit e Tij nga të gjitha ato rreziqe, vështirësi dhe frikëra, janë shumë të qarta. Në këto gjëra Zoti u shfaqet njerëzve të Tij (Psalm 94:1). Mendoni rreth eksperiencës suaj dhe pyeteni veten se kush ishte ai që jua plotësoi të gjitha nevojat në kohë të vështira. Ishte Zoti, apo jo? “Ai u jep ushqime atyre që kanë frikë prej tij dhe do ta mbajë mend gjithnjë besëlidhjen e tij” (Psalmi 111:5). Si është e mundur, që ju keni mbijetuar përmes kaq shumë rreziqesh, sëmundjesh dhe aksidentesh? Nuk ka asnjë dyshim se Zoti ishte në të gjitha këto gjëra, dhe vetëm në sajë të kujdesit të Tij ju keni shpëtuar. Dora e Zotit po ashtu duket qartë në përgjigjet për lutjet tuaja. “Unë e kërkova Zotin dhe Ai m’u përgjigj, dhe më çliroi nga të gjitha tmerret e mia. Ky i pikëlluar klithi dhe Zoti e plotësoi, e shpëtoi nga të gjitha fatkeqësitë e tij” (Psalmi 34:4, 6). A s’ke zbuluar edhe ti dorën e Zotit që të ka udhëhequr dhe drejtuar në jetë, kështu që ato bekime që ti kurrë s’i kishe menduar t’u dhanë ty? Njerëzit e Tij janë shumë të dashur për Zotin. Ai bën gjithçka për ta (Psalmi 57:2).
    


    4. Duke mbajtur shënim se çfarë ka bërë providenca, do të jetë një mbështetje e vërtetë për të besuar në kohët e vështira të së ardhmes.


    
      Është shumë më e lehte për besimin të vazhdojë në një rrugë që është mjaft e njohur se sa të çash një të rë, ku s’mund të shohësh as dhe një hap përpara. Të besuarit kur iu kthyem Krishtit në fillim ishte më i vështirë. Të gjitha aktet e mëvonshme të të besuarit lehtësohen nga eksperienca jonë e mëparshme. Kur ndeshim një vështirësi, është një ndihmë e madhe nëse mundemi të themi: “Nuk është hera e parë që bie kaq thellë, ja kam dalë mbanë më përpara.” Kur dishepujt s’kishin bukë, Krishti u kujtoi atyre për mrekullitë që kishte bërë më parë (Mateu 16:8-11). Ai i quajti ata “njerëz me pak besim”. Ata duhet të besonin më shumë tek Zoti, pasi kishin parë edhe më parë pushtetin e Tij të madh. Ka dy mënyra me të cilat ne tregojmë mosbesim: dyshojmë për fuqinë e Tij, dhe vëmë në pyetje dëshirën e Tij për të na ndihmuar. Fëmijët e Izraelit menduan se disa gjëra ishin të pamundura për Zotin. “A mundet Zoti të shtrojë një tryezë në shkretëtirë? A mundet Ai të na japë bukë? A mund të sigurojë mish për njerëzit e Tij?” (Psalmi 78:19,20). Meqë nuk shohim rrugën nga do të vijë ndihma, mendojmë se kurrgjë s’mund të shpresohet. Por të gjitha këto shkaqe për mosbesim kapërcehen nëse mendojmë përvojën e mëparshme. Zoti na ka ndihmuar, prandaj Ai mund të na ndihmojë përsëri. Ai ka kaq fuqi dhe aftësi sa çka patur gjithmonë. Mosbesimi po ashtu vë në pikëpyetje nëse Zoti do të jetë zemërgjerë, megjithëse Ai ka qenë i tillë në të kaluarën. Davidi dhe Pali gjykuan së çfarë kishte bërë Zoti më parë që të kuptonin atë që do të bënte më pas. (I Samueli 17:36; 2 Korintasve 1:10). Çfarë pyetjesh mund të bëhen, pas kaq e kaq provave të së kaluarës?
    


    
      Mosbesimi mund të thotë se si mundet një krijesë kaq mëkatare dhe e keqe, si unë, të presë që Zoti të bëjë një gjë apo një tjetër për mua? Ju mund t’i përgjigjeni: “Zoti tregoi mëshirë fillimisht ndaj meje, kur unë isha më i keq se tani, dhe prandaj akoma shpresoj që mirësia e Tij ndaj meje të vazhdojë, mëgjithëse s’e meritoj atë.” “Në fakt, ndërsa ishim armiq, u pajtuam me Perëndinë nëpërmjet vdekjes së Birit të Tij, akoma më shumë tani, që jemi pajtuar, do të shpetohemi nëpërmjet jetës së Tij” (Romakët 5:10).
    


    5. Të kujtuarit e providencave të shkuara do të jetë një burim i vazhdueshëm nderimi dhe mirënjohje, gjë kjo që është puna e ëngjëjve në qiell dhe pjesa më e lumtur e jetës sonë mbi tokë.


    
      Për popullin e Perëndisë në të kaluarën thuhet, “Por pas pak veprat e tij i harruan; nuk pritën me besim të plotësohej plani i Tij” (Psalmi 106:13). Megjithëse providenca i ushqeu mrekullisht në shkretëtirë, ata nuk i dhanë Zotit lavdërimin që Ai priste (Numrat 11:16). Por Davidi i mblodhi të gjitha forcat e Tij për të falënderuar dhe bekuar Zotin për mëshirën dhe të mirat ndaj tij. “Beko, shpirti im, Zotin, dhe të gjitha ato që janë tek unë të bekojnë emrin e tij të shenjtë” (Psalmi 103:1). Nuk është aq shumë, bekimi që providenca na jep, por mirësia dhe zemërgjerësia e Zotit në dhënien e tyre, ajo që e bën një njeri mirënjohës në adhurimin e Tij. Sikurse Davidi thotë: “Mirësia jote ka më shumë rëndësi për mua se sa vetë jeta; për këtë do të të lavdëroj” (Psalmi 63:4). Dhënia e jetës dhe ruajtja e saj janë veprat e çmueshme të providencës; por hiri që e bën Zotin ta kryejë të gjithë këtë është shumë më i mirë se sa këto veprime. Ndaj nesh tregohet mëshirë përditë dhe kjo është një shkak i madh për mirënjohje dhe adhurim. “Qoftë lavdëruar Zoti që përditë mbart barrat tona; ai është Perëndia i shpëtimit tonë” (Psalm 68:19). Butësia e mëshirës së Zotit tregohet me anë të providencës së Tij. “Ashtu si një baba është i mëshirshëm me bijtë e tij, kështu është i mëshirshëm Zoti me ata që kanë frikë prej tij” (Psalmi 103:13). Ndjenjat e Tij të thella, kur Ai ngushëllon njerëzit e Tij, janë si ato të një nëne për foshnjën e saj (Isaia 49:15). Kështu të biesh në këmbët e Tij plot adhurim të shenjtë, për mënyrën e madhërishme që Ai përkulet deri në nivelin tonë duke u marrë me ne, është gjëja më e këndshme.
    


    6. Vëzhgimi me vëmendje të providencës do ta bëjë Jezu Krishtin shumë e më shumë të çmueshëm në shpirtrat tona.


    
      Nëpërmjet Krishtit, mëshirat e Zotit derdhen për tek ne dhe i gjithë lavdërimi i madhërishëm prej nesh i kthehet Zotit. Të gjitha gjërat janë tonat, sepse ne jemi të Tijtë (I Korintasve 3:21-23).
    


    
      i. Të gjitha bekimet që ne kemi në këtë jetë, si dhe mëshirat shpirtërore dhe të përjetshme, janë blerë për ne me anë të gjakut të Krishtit. Me anë të vdekjes së Tij, Krishti risolli gjithça që mëkati na kishte grabitur. Me Krishtin Perëndia na jep lirisht të gjitha gjërat; vetë shpëtimin dhe të gjitha gjërat e nevojshme për të na çuar në këtë shpëtim (Romakët 8:32). Çdo gjë të mirë që marrim nga providenca, të themi se vjen nga vdekja e Krishtit.
    


    
      ii. Meqë jemi të bashkuar me Krishtin, gjithçka që ne marrim nga providenca bëhet bekim për ne. Kur jemi në Krisht ne kemi më shumë se ç’humbëm nëpërmjet rënies së Adamit.
    


    
      iii. Engjëjt veprojnë në mbretërinë e providencës, por është Krishti Ai që u jep atyre urdhërat. Cilido qoftë ai që ju bën ndonjë të mirë, është Zoti Jezu Krisht Ai që jep komandën që ajo të kryhet. Kujdesi i Krishtit për të Krishterët në Damask pengoi Saulin që t’i shkatërronte ata (Veprat 9).
    


    
      iv. Ashtu siç hapi portën e mëshirës duke vdekur për mëkatet tona, po ashtu Krishti e mban atë portë hapur për ne duke qenë i pranishëm tek Perëndia përjetë (Apokalipsi 5:6; Hebrenjtë 9:24). Nëse kjo nuk do të ishte e vërtetë, çdo mëkat që bëjmë do t’u jepte fund mëshirave që kemi. Por, “edhe në qoftë se ndokush mëkatoi, kemi një avokat tek Ati, Jezu Krishtin, të drejtin. Ai është shlyesi për mëkatet tona” (I Gjoni 2:1,2).
    


    
      v. Përgjigjet për të gjitha lutjet tuaja fitohen për ju nga Jezu Krishti. Emri i Tij e bën të pamundur që Ati Perëndi të mohojë ndonjë gjë që ju kërkoni sipas vullnetit të Tij (Gjoni 15:16). Shihni pra se sa shumë i detyroheni Zotit tuaj të dashur Jezu Krisht, për këtë privilegj të madh dhe të lavdishëm.
    


    
      vi. Besëlidhja e hirit siguron të gjitha bekimet që ju gëzoni, bile edhe bukën tuaj të përditshme (Psalmi 111:5), ashtu si edhe gjithë ato mëshira shpirtërore që tregohen ndaj jush. Kjo besëlidhje është Dhiata (marrëveshja) e Re paguar me anë të gjakut të Tij (I Korintasve 11:25). Kështu që ju duhet të falënderoni Zotin Jezu Krisht për çdo gjë të mirë që fitoni nga kjo marrëveshje.
    


    7. Shqyrtimi me vëmendje i providencës ka një fuqi të mrekullueshme për ta mbushur zemrën plot me falënderim.


    
      A nuk ju udhëhoqi Zoti me anë të providencës kur ju ishit vetëm një foshnjë dhe a s’ju ruajti nga mëkati dhe mjerimi ku shumë veta bien kur lihen vetëm? A nuk do të thoni, atëherë, që tani e tutje: “Ati im, ti je miku i rinisë sime” (Jeremia 3:4)? Pastaj mendoni për ndryshimet në jetën tonë, ndryshime që janë urdhëruar për ne. Sa shumë më të mira janë ato se sa do të ishin, nëqoftëse do të përpiqeshim t’i bënim ato vetë. Mendimet e Zotit s’kanë qenë mendimet tona, dhe as rrugët e Tij rrugët tona (Isaia 55:8). Idetë tona duhej t’u lëshonin rrugë gjërave më të mira, me anë të të cilave providenca na ka çuditur. Kur ishte e nevojshme, një mik nxitoi për t’ju ndihmuar, ose një vend u hap për t’ju pritur. Pastaj, kur providenca i largon, ose ju s’keni më nevojë për to, ose një tjetër rrugë hapet. Mendoni për butësinë e pashoqe të Zotit ndaj njerëzve të Tij. Krahaso veprimet e providencës ndaj teje dhe të tjerëve, disa ndoshta nga vetë familja juaj, njerëz të cilët mund të mos jenë as të Krishterë. Vini re hirin, hirin madhështor që solli ndryshimin. “A s’ishte Esau vëllai i Jakobit?” (Malaki 1:2). Mendo për mënyrën që përkujdesja ju ka trajtuar, dhe krahasoje këtë me mënyrën që ju jeni sjellë ndaj Zotit. Keni bërë shumë gjëra të gabuara në të kaluarën dhe prapë më shumë se një herë ju mund të përmendni se s’keni marrë gjë tjetër, por veç të mira nga dora e Perëndisë. Së fundi, krahasoni rreziqet dhe frikën tuaj më mënyrën se si providenca ju ka nxjerrë nga të gjitha sikletet. Ka patur re të zeza sipër jush kur jeta, liria ose dikush shumë i dashur për ju ka qenë në rrezik. Ju drejtuat Zotit me sikletet tuaja dhe Ai krijoi mënyrën për t’ju shpëtuar dhe ju çliroi nga paniku (Psalmi 34:4).
    


    
      Mos jetoni me kaq ngutje sa të mos keni kohë të uleni dhe mendoni për këto gjëra. Shqyrtoni në zemrën tuaj këto zbulesa të mrekullueshme të Perëndisë në përkujdesjet e Tij.
    


    8. Vëzhgimi i vëmendshëm i providencës do të sjellë një paqe të brendshme në mendjet tuaja.


    
      Poeti i psalmit thotë: “Në paqe do të bie dhe në paqe do të fle, sepse ti vetëm, o Zot, më mban në siguri” (Psalmi 4:8). Ai është i sigurt se frikat mëkatare s’do t’ia grabisin atij qetësinë e brendshme. Ai do t’ia dorëzojë të gjitha shqetësimet e tij Atit besnik që ka bërë çdo gjë për të deri në atë moment. Ai nuk ka ndërmend të humbë rehatinë e gjumit të një nate. Dy gjëra mund të shkatërrojnë paqen e jetës sonë - të menduarit shumë rreth zhgënjimeve tona në të shkuarën, ose të paturit frikë se do t’i kemi ato edhe në të ardhmen. Ndërsa mendojmë për providencën, ka një numër gjërash që në mënyrë të natyrshme e të dobishme sjellin paqe në mendjen e një të Krishteri, madje edhe nëse kushtet rreth tij s’janë të sigurta. Për shembull:
    


    
      i. Pushteti suprem i providencës mbi të gjitha gjërat. Kjo shihet në jetën e Jakobit. Ai tha Jozefit: “Nuk kisha shpresë se do të të shihja përsëri, kurse tani Perëndia më lejoi të shoh edhe fëmijët e tu” (Zanafilla 48:11). Asgjë s’është jashtë pushtetit të Perëndisë në providencë.
    


    
      ii. Mençuria e madhe e providencës. Sa shpesh kemi pritur që e mira të vijë nga diçka që duket e bukur, dhe jemi larguar nga pamja e diçkaje që duket kërcënuese. Prapë, në fund, providenca na ka treguar se rreziku ishte në atë që dukej e bukur, dhe e mira në atë që na frikësoi.
    


    
      iii. Veprimtaria e kaluar e providencës për ne. “Zoti na ka ndihmuar deri më sot” (I Samueli 7:12). Ai është i njëjti Zot tani siç ishte në të kaluarën, besnikëria e Tij nuk ka humbur.
    


    
      iv. Kur i Krishteri fillon të tregohet i shkujdesur në jetën e tij shpirtërore, zakonisht Perëndia përgatit diçka për ta disiplinuar atë, derisa zemra e tij të të bëhet e përulur dhe më e shenjtë. Pastaj Perëndia ndryshon zërin e providencës së Tij dhe thotë: “Kthehu O Izrael rebel, nuk do të zemërohem më me ty, sepse jam i mëshirshëm dhe nuk mbaj përgjithnjë inat” (Jeremia 3:12).
    


    
      v. Të krahasuarit e mënyrës me të cilën Perëndia na trajton me mënyrën se si trajton krijesat e tjera që ka krijuar, na jep shpresë të madhe. Ai kujdeset për zogjtë, gjë që njeriu s’mund ta bëjë, dhe për barin në fusha. A mund të mendojmë se Ai do të harrojë njerëzit e Tij, të cilët kanë kaq më shumë vlerë? (Mateu 6:26,30). Duke menduar kujdesin që providenca ka për armiqtë e Zotit duke i ushqyer, mbathur dhe mbrojtur ata, edhe ndërsa ata luftojnë kundër Tij, duhet të sjellë paqe në zemrat tona. Sigurisht që Ai nuk do të pushojë së plotësuari nevojat e njerëzve për të cilët ka treguar dashurinë e Tij, per të cilët ka dhënë Birin e Tij dhe për të cilët ka projektuar vetë parajsën.
    


    9. Shqyrtimi me kujdes i rrugëve të Perëndisë në providencat e Tij ndaj nesh na ndihmon të rritim shenjtërinë në jetën tonë.


    
      “Zoti është i drejtë në veprimet e Tij dhe zemërgjerë në të gjitha veprat e tij” (Psalmi 145:17).
    


    
      Perëndia ndonjëherë përdor edhe njerëzit e këqinj për të bërë atë që ka në plan, por qëllimet e Tij janë shumë të pastra. Shenjtëria e Tij nuk preket nga mëkati i njeriut, ashtu si dielli nuk mund të dëmtohet nga pirgu i plehrave mbi të cilin ai hedh dritë. Providencat e Tij na ndalojnë të mëkatojmë dhe kështu na ndihmon për t’u bërë më të shenjtë. Begatia e tepruar mund të na bëjë krenarë, prandaj disa gjëra që mund t’i kemi dashur nuk na janë dhënë. Ndofta kemi një trup të dobët dhe të sëmurë dhe me anë të kësaj Zoti na ruan nga e keqja që mund të pësonim nëse do të ishim të fortë dhe të shëndetshëm.
    


    
      Nëse bëjmë mëkat, Ati ynë zemërohet. Ai atëherë përdor ngjarje të veçanta për të na kthyer prapë tek vetja. Fuqia e gjakut të Krishtit na pastron nga mekati, por providenca na çon në atë pikë ku të pranojmë sa gabim kemi qenë dhe sa i drejte është Perëndia në disiplinën e Tij. Davidi bërtiti: “O Zot, mos më shaj në indinjatën tënde dhe mos më dëno në zemërimin tënd. Sepse shigjetat e tua më kanë shpuar dhe dora jote më shtyp” (Psalmi 38:1,2). Kështu mund të shohim më qartë të keqen e mëkatit dhe paralajmërohemi për të mos mëkatuar më në të ardhmen. “Unë e mbart fajin tim, po nuk do ta bëj më të keqen” (Jobi 34:31). Çfarë providencash të lumtura janë ato që e bëjnë njeriun gjithmonë të trembet nga mëkati! Nëse të tilla ngjarje na sjellin ngushëllim apo edhe dhimbje, na rrisin shenjtërinë duke na kthyer në praninë e Zotit.
    


    10. Së fundi, shqyrtimi i providencës do të ketë dobi të madhe për ne kur të jemi duke vdekur.


    
      Kur Jakobi po vdiste, ai foli për lidhjet e Zotit me të, për providenca të ndryshme të jetës së tij (Zanafilla 48:3,7,15.16). Kështu bëri Joshua (Joshua 24). O të Krishterë! ora e vdekjes do të jetë e ëmbël për ju nëse mendoni për rrugët e ndryshme me të cilat Zoti ka treguar kujdesin dhe dashurinë e Tij ndaj jush gjatë tërë jetës suaj.
    


    
      i. Koha e vdekjes është shpesh koha kur njerëzit sulmohen nga Satanai me ngacmime të tmerrshme. Ai përpiqet t’i bëjë ata të mendojnë se Zoti nuk i don dhe nuk kujdeset për ta. Por i Krishteri, i cili sjell ndërmend të gjitha rastet kur në jetën e tij Zoti i është përgjigjur lutjeve të tij dhe i ka dhënë çfarë i nevojitej, nuk do t’i besojë të tilla përralla të Satanait. Ai do të thotë: “Zoti ka treguar ngë kujdes atëror të ngrohtë ndaj meje qysh kur u bëra fëmija i Tij. Ai kurrë s’më dëmtoi dhe, prapë, s’mund të besoj se Ai do ta bëjë këtë tani.” “Duke i dashur njerëzit e tij në këtë botë, i deshi gjer në fund” (Gjoni 13:1). “Ky Perëndi është Perëndia ynë në përjetësi, gjithnjë; ai do të na udhëheqë deri në vdekje” (Psalm 48:14).
    


    
      ii. Në vdekje besimtarët e dorëzojnë veten në duart e Zotit dhe hyjnë në atë gjendje të re në të cilën, sa hap e mbyll sytë, gjithçka do të jetë kaq ndryshe. Krishti na jep shembullin e Tij: “O At, në duart e tua dorëzoj shpirtin tim” (Luka 23:46), dhe Shtjefëni gjatë vdekjes së tij tha: “O Zot Jezu, merre shpirtin tim” (Veprat 7:59).
    


    
      Ka dy dy akte shumë të vështira të besimit - aktin e parë dhe aktin e fundit. I pari është një ndërmarrje e guximshme, kur personi e lëshon veten në mëshirën e Krishtit; dhe i fundit është gjithashtu një ndërmarrje e guximshme, kur personi e hedh veten në oqeanin e përjetësisë duke besuar premtimin e Krishtit. Por veprimi i parë është shumë më tepër i vështirë se i fundit. Nga fundi i jetës besimtari ka arritur ta njohë Krishtin si një mik besnik, vizitat e tij të shumta kanë qenë të ëmbla. Kështu, me garanci të madhe, i Krishteri hidhet në krahët e Zotit, me të cilin ka biseduar dhe shëtitur kaq gjatë në këtë botë.
    


    
      iii. Gjatë vdekjes, njerëzit e Zotit marrin mëshirat e fundit që ata do të merrnin në këtë botë nga dora e providencës. Do të na duhet të japim llogari për mënyrën, si i kemi përdorur të gjitha bekimet që Zoti na ka dhuruar. Si mund ta bëjmë këtë nëse nuk përpiqemi të mbajmë disa shënime për to tani?
    


    
      iv. Gjatë vdekjes, duhet t’u japim atyre që lëmë pas një raport të mirë për mënyrën se si Zoti ka vepruar me ne në këtë jetë. Në fjalën e tij të fundit, Joshua u tha njerëzve të tij: “Dhe ja, unë po iki sot në rrugën e gjithë botës; pranoni, pra, me gjithë zemër e me gjithë shpirt që nuk ka rënë për tokë asnjë nga fjalët e mira që Zoti, Perëndia juaj, ka thënë lidhur me ju; të tëra u vërtetuan për ju; as edhe një nuk ra për tokë” (Joshua 23:14).
    


    
      v. Gjatë vdekjes, fillojmë një jetë nderimi dhe falënderimi dhe ashtu si engjëjt hyjmë në të njëjtën veprimtari të lumtur dhe të pafundme. Unë s’e vë në dyshim se përkujdesjet me të cilat kishim të bënim në këtë botë do të jenë pjesë e këngës që do të këndojmë në parajsë. Kështu pra, le t’i bashkojmë në harmoni zemrat dhe gjuhët tona, ndërsa jemi këtu tani, duke medituar përditë për çfarë Perëndia ka qenë dhe ka bërë për ne.
    

  


  
    6.Rrjedhimet e kapitujve të mëparshëm


    
      1. Është detyra juaj të besoni se Perëndia gjendet tek gjithçka që ju ndodh. Nëse Ai të jep ngushëllim, është një e keqe e madhe të mos shohësh dorën e Tij në të. Nëse të dërgon siklete, duhet ta dish se ato nuk dalin nga toka por nga dora e Perëndisë.
    


    
      2. Derisa Zoti bën të gjitha gjërat për ju, mendoni sa i madh është kujdesi i Tij për njerëzit e Tij. Kujdesi i Tij i veçantë është kaq i madh sa Ai nuk i heq sytë nga ju (Jobi 36:7). Në rast se dikush do t’ju dëmtojë, Ai vetë do t’ju mbrojë dhe ruajë ditë dhe natë (Isaia 27:3). Ai ju do kaq shumë sa që nuk mund t’ju lërë në dorë tjetër, por vetëm në të Tijën. “Të gjithë shenjtorët e tij janë në duart e tua” (Ligji i përtërirë 33:3).
    


    
      3. Derisa Zoti bën gjithçka për ju, a nuk jeni ju i obliguar të jetoni për Zotin? Dëshira jonë duhet të jetë, sikurse dikush ka thënë: “O sikur të bëhesha për Zotin aq i dobishëm sa ç’janë duart për mua”. Qëllimi i gjithçkaje që Zoti ka bërë për ju është t’ju bëjë ju një bekim ndaj njerëzve të tjerë. “Ç’do t’i jap Zotit në këmbim të të gjitha të mirave që bëri për mua?” tha poeti (Psalmi 116:12). Zoti ju bën gjithmonë të mira, kështu që ju duhet të veproni për Të. Ai vepron çdo moment për ju.
    


    
      4. Derisa Zoti bën gjithë këto gjëra për njerëzit e Tij, mos tregoni mosbesim ndaj Tij edhe kur ndodheni para vështirësish të reja. Në të kaluarën ju shpesh nuk i keni besuar Atij. Mos bini përsëri në mosbesim. Mësojeni këtë të vërtetë të madhe. Nëse ju besoni tek Zoti dhe prisni me qetësi që Ai t’ju shpëtojë nga sikleti, Ai as mund dhe as do të dështojë.
    


    
      5. Derisa Zoti bën gjithçka për ju, lutjuni Atij për çdo gjë. Sigurisht që kurrë s’do të keni çfarë dëshironi, ose për çfarë përpiqeni, nëse Zoti nuk vepron për ju. Edhe pse Ai mund të ketë qëllim të bëjë atë që ju dëshironi, Ai prapë pret nga ju t’i luteni. Pasi jeni lutur çfarëdo që ju kërkoni është vërtet e juaja tashmë.
    


    
      6. Derisa Zoti bën gjithçka për ju, atëherë duhet të jetë shqetësimi juaj kryesor për ta kënaqur atë në të gjitha gjërat. Asnjë siklet s’mund ta dëmtojë të Krishterin, dëshira e të cilit është të kënaqë Zotin. Ashtu si shkëndija e zjarrit shuhet lehtë në det, po kështu edhe ndihma e Zotit do të bëjë që sikletet të mos kenë efekt të keq. Derisa është Zoti ai që bën gjithë gjërat dhe që gëzohet të na bëjë vetëm të mira, ne jemi të sigurt, edhe në sikletet dhe rreziqet më të mëdha. Le të udhëhiqemi nga mençuria hyjnore e Biblës. Kurrgjë veç mëkatit mos kini frikë. Bëjeni parimin kryesor të jetës të kënaqni Zotin dhe t’i besoni Atij në gjithçka që bëni. Këto janë rregullat e sigurta, për shpëtimin tuaj dhe bekimin në të gjitha të papriturat e kësaj jete.
    

  


  
    7.Probleme praktike


    1. Si mund të zbulojë një i Krishterë vullnetin e Zotit në rrethana të vështira dhe enigmatike?


    
      Fillimisht duhet të trajtojmë se çfarë kuptojmë me vullnet të Zotit. Ai është i dyfishtë. Është vullneti i fshehtë i Zotit dhe vullneti i Tij i hapur. “Gjërat i fshehta i përkasin Zotit, Perëndisë tonë, por gjërat e shfaqura janë për ne” (Ligji i përtërirë 29:29). Ne mund të merremi vetëm me vullnetin e zbuluar të Zotit. Ky bëhet i njohur për ne në fjalën e Tij, ose në veprat e Tij.
    


    
      i. Ka një varietet të madh në gjërat e zbuluara. Çështjet vërtet të rëndësishme të besimit të Krishterë na tregohen shumë qartë në Bibël, por gjërat të cilat janë më pak të rëndësishme janë ndonjëherë më të vështira për t’u kuptuar.
    


    
      ii. Ka një ndryshim të madh tek personat ndaj të cilëve Zoti zbulon vullnetin e Tij. Disa janë njerëz të fortë dhe të tjerë janë si foshnjat (I Korintasve 3:1). Disa janë në gjendje të mirë për të kuptuar çfarë duhet të bëjnë, dhe të tjerët nuk mund të kuptojnë aq lehtë.
    


    
      iii. Mënyrat se si Zoti e shfaq vullnetin e Tij ndaj njerëzve janë, gjithashtu, shumë të ndryshme. Në ditët e Dhiatës së Vjetër Zoti u tregoi njerëzve çfarë të bënin, në një mënyrë të veçantë personale, si p.sh.: kur Samueli zgjodhi Saulin të bëhej mbret (I Samueli 9:15-17); dhe kur Davidi e pyeti Zotin nëse mund të shkonte dhe të luftonte Filistinët (I Samueli 23:2,4). Por tani ne kemi të tërë Biblën si udhërrëfyese dhe nuk duhet të presim për zbulime të veçanta. Ne duhet të kërkojmë tek shkrimet e shenjta dhe, kur nuk ka rregull të veçantë për të na drejtuar, duhet të zbatojmë rregullat e përgjithshme të shkrimeve të shenjta mbi problemin tonë të veçantë.
    


    
      Sidoqoftë ne mund të kemi prapë dyshime se çfarë duhet të bëjmë. Në këtë rast, nuk duhet të vështrojmë vetëm providencat për të zbuluar vullnetin e Zotit. Mënyra më e sigurtë është t’i shqyrtojmë providencat ashtu si ndjekin urdhërat dhe premtimet e Biblës. Kur jeni lutur për drejtim dhe zbuloni se providenca përputhet me ndërgjegjen tuaj dhe atë që ju mund të gjeni në Bibël, atëherë mund ta merrni atë si një inkurajim për të vazhduar në rrugën e treguar. Por nëse providenca duket se mbështet në diçka e cila vepron kundër rregullave të shkrimeve të shenjta, ju nuk mund të ndiqni atë rrugë. Nëse vetëm providenca përdoret si rregull për të na udhëhequr, atëherë një njeri i keq që mëkaton me sukses mund të pretendojë se udhëhiqet nga Zoti. Rregullat e mëposhtme do t’ju ndihmojnë për të zbuluar vullnetin e Zotit:
    


    
      i. Të keni me të vërtetë frikë nga Zoti, në zemrat tuaja dhe të trëmbeni vërtet se mos e fyeni Atë. “Sekreti i Zotit u tregohet atyre që kanë frikë prej tij, dhe ai u bën të njohur atyre besëlidhjen e tij” (Psalmi 25:14).
    


    
      ii. Studjoni Fjalën më shumë dhe lidhjet me botën më pak. Fjala është një dritë për hapat tuaj (Psalm 119:105). Ajo do t’ju tregojë se çfarë të bëni dhe si të mënjanoni rreziqet.
    


    
      iii. Vini në praktikë ato që dini. “Në qoftë se dikush don të bëjë vullnetin e tij, do ta njohë nëse kjo doktrinë vjen nga Perëndia apo që unë flas nga vetja ime” (Gjoni 7:17). “Frika prej Zotit është zanafilla e diturisë” (Psalmi 111:10).
    


    
      iv. Lutuni për dritë; lutjuni Zotit t’ju udhëheqë dhe të mos lejojë të bini në mëkat (shihni Ezra 8:21).
    


    
      v. Pastaj ndiqni providencën për aq kohë sa ajo përputhet me Biblën, jo më tej. Në ditë të vështira është koha t’ia nënshtrojmë veten dorës së madhërishme të Zotit. Në anën tjetër, është koha të gëzohemi kur Ai dërgon providencat të cilat na sjellin ngushëllim. “Në ditën e bollëkut ji i gëzuar” (Predikuesi 7:14). Duhet të jemi të zgjuar të mësojmë atë që Zoti na tregon me anë të providencave në kohë të ndryshme.
    


    2. Si mund të ndihmohet një i Krishterë të presë Perëndinë, ndërsa providenca vonon përgjigjen për lutjet e tij?


    
      Ka dy mënyra për të konsideruar këto vonesa. Nga një pikë vështrimi, koha dhe stinët janë në dorën e Zotit, Perëndisë tonë (Veprat 1:7), por nga kënd vështrimi ynë ne presim një përgjigje të shpejtë ndaj lutjeve tona. Asgjë s’mund të jetë më e sigurt dhe e saktë se koha që Zoti ka zgjedhur për t’iu përgjigjur lutjeve tona. Nëse krahasoni Dalja (Eksodi) 12:41 me Veprat 7:17, do të kuptoni shkakun pse dërgimi i Izraelitëve jashtë nga Egjipti nuk mund të vonohej një ditë më gjatë. Kjo ndodhi sepse koha e premtuar kishte ardhur. Ne zhgënjehemi nga vonesat e providencës dhe fillojmë të dyshojmë për besnikërinë e Zotit. Por mendimet e Tij nuk janë mendimet tona (Isaia 55:8). “Zoti nuk vonon plotësimin e premtimit të Tij, siç mendojnë disa” (II Pjetri 3:9). Zoti nuk e llogarit kohën e Tij duke u mbështetur në aritmetikën tonë. Zoti e vendos kohën dhe megjithëse përgjigja e Tij mund të vonohet shumë më gjatë nga ç’ mendojmë ne, nuk do të jetë as dhe një moment më vonë nga ajo kohë që Ai ka vendosur.
    


    
      Gjatë këtyre vonesave, njerëzit e Zotit mund të dekurajohen shumë. Nëpërmjet Isaias Zoti kishte premtuar se do të tregonte mëshirë për njerëzit e Tij të zënë rob, por ata pritën vit pas viti dhe kurrgjë s’ndodhi. Populli i Izraelit tha: “Zoti na ka braktisur! Ai na ka harruar!” (Isaia 49:14). Davidi veproi po ashtu. Zoti i kishte bërë të tilla premtime, sa ato quheshin “mëshirat e sigurta për Davidin” dhe, prapë, ai mendoi se Zoti e kishte harruar. Ai tha: “O Zot, mos më ke harruar përgjithmonë?” (Psalm 13:1). Ka tre arsye kryesore përse ne dekurajohemi në këtë mënyrë:
    


    
      i. Ne i dorëzohemi mosbesimit. Nuk mbështetemi me besim të plotë në fjalën e padiskutueshme të Perëndisë tonë të besnik dhe të pandryshueshëm. Kjo arsye për lëshimin e zemrës jepet tek Psalmi 27:13: “Mjer, në mos paskeshe besim t’i shifje të mirat e Zotit në dhe të të gjallëve?” (përkthim i Kristoforidhit). Me fjalë të tjera, një zemër e lëshuar është një provë mosbesimi.
    


    
      ii. Ne i vështrojmë gjërat ashtu si ato shfaqen në shqisat tona. Thuhet për Abrahamin se kundër çdo shprese (pra kundër mundësisë natyrore), ai besoi me shpresë .... duke i dhënë lavdi Zotit” (Romakët 4:18,20). Shpirtrat tona gjallërohen kur i largojmë nga ato gjëra të cilat i shohim me sytë tanë dhe kur e matim gjithçka me anë të një rregulli tjetër; d.m.th. me atë të pushtetit dhe besnikërisë së Zotit (II Korintasve 4:16,18).
    


    
      iii. Satani i përdor këto raste për të na bërë të mendojmë keq për Zotin. Kur kemi rënë shpirtërisht jemi më të përgatitur për të dëgjuar Satanin. Ai gjithmonë kërkon të dobësojë lutjet tona dhe të na ndalojë që të presim për Zotin.
    


    
      Duke patur parasysh atë që kemi thënë, është e domosdoshme për ne të jemi të vëmendshëm, që të lëmë gjithçka në duart e Zotit dhe të presim me qetësi për shpëtimin e Tij. Për të na ndihmuar që të bëjmë këtë, unë do të ofroja mendimet e mëposhtme:
    


    
      i. S’keni arsye të vërtetë të keni mendime të dyshimta për Zotin, sepse është e mundur që Ai të mos i ketë premtuar gjërat që ju prisnit prej Tij. Ju mund t’i keni premtuar vetes gjëra të veçanta, të tilla si prosperitet dhe vazhdimësinë e atyre gjërave që ju gëzoheni tani. Por kur e premtoi Zoti këtë? Premtimi se Zoti nuk do t’i ndalojë gjërat e mira qëndron vetëm për ata që ecin në drejtësi (Psalmi 84:11). Kërkoni në zemrën tuaj dhe shihni, nëse vërtet nuk jeni larguar nga Zoti në zemrën dhe jetën tuaj, kështu që Ai do të ishte i drejtë t’jua heqë edhe ato gjëra që gëzoni. Sidoqoftë, të gjitha premtimet për të mira në këtë jetë janë të varura nga mençuria dhe vullneti i Zotit. Cili ju ka thëne që të prisni paqe, qetësi dhe gëzim në këtë botë? Zoti na ka treguar shpesh se duhet të presim halle në këtë botë (Gjoni 16:33), dhe se “duhet të kalojmë nëpër shumë vështirësi para se të hyjmë në mbretërinë e Perëndisë” (Veprat 14:22). E gjitha që Zoti na ka premtuar është se Ai do të jetë me ne në siklete, për të na plotësuar nevojat tona të domosdoshme dhe të bëjë që gjithçka të bashkëpunojë për të mirën tonë (Psalm 91:15; Isaia 41:17; Romakët 8:28).
    


    
      ii. Nëse, pas lutjes për bekim shpirtëror, keni pritur për një kohë të gjatë dhe s’keni marrë kurrgjë, do t’ju pyesja se çfarë lloj bekimi dëshiron. Bekimet shpirtërore janë dy llojesh - ato të cilat janë të nevojshme për vazhdimin e jetës shpirtërore, dhe ato të cilat rrisin gëzimin dhe paqen tuaj. Bekimet e para janë absolutisht të domosdoshme dhe prandaj janë premtime të sigurta dhe të suksesshme. “Do të bëj me ta një besëlidhje të përjetshme; nuk do të largohem më prej tyre dhe do t’u bëj të mira dhe do të shtie në zemrën e tyre frikën, me qëllim që të mos më braktisin” (Jeremia 32:40). Bekimet e dyta jepen kur Zoti e sheh se është mirë për ne. Dhe shumë nga njerëzit e Tij jetojnë për një kohë të gjatë pa to.
    


    
      iii. Ju mund të pyesi veten se çfarë synimi keni që doni të tilla bekime. Mund të ndodhë që të mos merrni atë ç’ka kërkoni, sepse nuk e dëshironi bekimin për arsyen e drejtë (Jakovi 4:3). Nganjëherë kërkojmë të lirohemi nga sikletet thjesht ngaqë ato shkatërrojnë kënaqësitë tona në këtë botë. Në të vërtetë, sikletet na jepen me qëllim që të jemi më të bindur në jetë.
    


    
      iv. A jeni përgatitur me të vërtetë për kryerjen e vullnetit të Perëndisë? Gjëja që të kënaq është përmbushja e dëshirave të tua, por Zoti kënaqet kur ti dëshiron të kryesh vullnetin e Tij. Bekimi nuk mund të vijë tek ju për sa kohë që ju nuk dëshironi të zbatoni me gjithë zemër vullnetin e Zotit. Davidit i duhej të priste për një kohë të gjatë për atë që i ishte premtuar dhe ndërkohë shpirti i tij u bë “si një fëmijë i zvjerdhur” (Psalmi 131:2). Nëse Davidi dhe shumë të tjerë duhej të prisnin për një kohë të gjatë për bekimin e Zotit, pse të mos prisni edhe ju?
    


    
      v. A do të humbni ndonjë gjë duke pritur me durim për Zotin? Sigurisht që jo. Është më mirë të njohësh hirin e Perëndisë të punojë në jetën tuaj se sa t’i gëzohesh rehatisë. Perëndia Zoti po ju jep një mësim për besimin dhe durimin. Ai po ju bën më të ndërgjegjshëm për të kryer vullnetin e Tij. Kur bekimi i dëshiruar të vijë, kjo do të jetë shumë më e këndshme për shkak të ushtrimit të besimit dhe lutjes suaj.
    


    
      vi. Nëse bekimet që prisni nga Zoti nuk ia vlejnë për t’i pritur, është marrëzi të shqetësohesh se nuk i ke ato. E gjitha ajo që Zoti pret nga ju është që ju të prisni për mëshirat e Tij, si diçka falas. Mendo për gjithë ato premtime bërë atyre të cilët presin Perëndinë. “Lum të gjithë ata që kanë shpresë tek ai” (Isaia 30:18); “Atyre që shpresojnë te Zoti do t’u ripërtërihen forcat” (Isaia 40:31).
    


    
      vii. Kutojni sa gjatë priti Perëndia para se ju të ktheheshit tek Ai dhe t’i bindeshit fjalës se Tij. A nuk është e drejtë që Zoti t’ju bëjë të prisni për bekimet e Tij? Mosbesimi ynë e bën Atë të thërrasë: “Sa kohë do të refuzojnë të besojnë?” (Numrat 14:11), dhe “Deri kur do të mbeten te ty mendimet e mbrapshta?” (Jeremia 4:14).
    


    
      viii. Fakti që jeni mërzitur duke pritur është një e keqe e madhe në vetvete. Ndofta mëshira ndaj jush do të tregohej më shpejt nëse shpirtrat tuaj do të ishin më të qetë dhe të gatshëm për t’iu nënshtruar vullnetit të Tij.
    


    3. Si mund ta dijë një i Krishterë se përkujdesja punon për të mirën e tij dhe se kjo vjen nga dashuria e Zotit?


    
      Zoti mund të bëjë të mira për njerëzit e Tij edhe nga më e keqja e ligësive (Romakët 8:28). Mëkati s’mund t’i bëjë të mira askujt, por providenca e Perëndisë mund të bëjë që edhe ato ngjarje ku mëkati është i pranishëm t’u sjellin të mira njerëzve të Tij. Ne s’mund ta dijmë nga ngjarjet aktuale që na ndodhin nëse veprojnë për të mirën tonë apo jo. Shumë njerëz të këqinj dhe jobesimtarë kanë më shumë se sa zemra mund të dëshirojë, kështu s’mund ta gjykojmë dashurinë e Zotit nga numri i bekimeve natyrore që marrim. Është mënyra si ndodhin këto gjëra dhe si ndikojnë tek ne ajo që na tregon nëse ato janë nga dashuria e Zotit dhe nëse janë për të mirën tonë shpirtërore.
    


    
      a. Le të vështrojmë në fillim ato ngjarje, të cilat sjellin trishtim dhe hidhërim. Mund ta kuptojmë se ato janë me të vërtetë bekime nga dashuria e Zotit, kur ato ndodhin në rrethanat e mëposhtme:
    


    
      i. Ato vijnë në kohën e duhur, ose për të na mbrojtur që të mos biem në mëkat, ose për të na kthyer mbrapsht nga shpirti i shkujdesur, në të cilin kemi rënë. “Tani duhet të vuani për një kohë të shkurtër e të viheni në prova të ndryshme” (1 Pjetri 1:6).
    


    
      ii. Zoti zgjedh halle të ndryshme të cilat do të përshtaten plotësisht me karakteret tona individuale. Ai shpesh na largon ato kënaqësi të veçanta të cilat na hanë shumë kohë dhe na shkëpusin prej dashurisë dhe gëzimit ndaj Zotit. Ai është si një doktor i cili mat saktësisht fuqinë e ilaçit sipas të sëmurit. “Ti je grindur me të me masë, duke e përzënë dhe duke e çuar larg. Ai e çoi në një vend të largët me frymën e tij të furishme, një ditë me erë lindore. Në këtë mënyrë do të shpagohet padrejtësia e Jakobit” (Isaiah 27:8, 9).
    


    
      iii. Është një shenjë e mirë kur hallet i kthejnë zemrat tona kundër mëkatit dhe jo kundër Zotit. Kur njerëzit e ligj janë në siklet të madh, ata kthehen kundër Zotit. “Dhe njerëzit u dogjën nga një nxehtësi e madhe. E blasfemuan emrin e Perëndisë që ka pushtet mbi këto plagë” (Apokalipsi 16:9). Por njerëzit e Perëndisë ndëshkojnë veten dhe i dhurojnë lavdi Zotit. “O Zot, ty të përket drejtësia, por neve turpi i fytyrës ashtu si po ndodh pikërisht sot” (Danieli 9:7).
    


    
      iv. Një shenjë e sigurt që vuajtjet dërgohen nga dashuria e Zotit është kur ato e pastrojnë zemrën nga mëkati dhe e bëjnë jetën më të thjeshtë, më të pastër, më të shenjtë dhe më të nënshtruar se më parë. Sa të Krishterë e dinë që kjo është e vërtetë! Pasi kanë kaluar përmes peripecish të mëdha, atyre kjo botë u dukët pa shije si e bardha e një veze. Fatkeqësisht, këto efekte të mira nuk zgjasin dhe kjo është arsyeja pse Zoti duhet t’i disiplinojë njerëzit e Tij vazhdimisht.
    


    
      v. Çdo gjë që na ndihmon për të shtuar dashurinë ndaj Zotit duhet të burojë nga dashuria e Zotit për ne. Nëse hiri i Tij është në zemrat tona, do të na çojë shumë afër Tij kur jemi në siklet të madh. Duhet të sillemi ashtu se poeti psalmist: “Zemra jonë nuk është kthyer prapa dhe hapat tona nuk janë larguar nga rruga jote, por ti na ke copëtuar, duke na futur në vende çakejsh dhe duke na mbuluar me hijen e vdekjes” (Psalmi 44:18-19).
    


    
      vi. Do ta kuptojmë se Zoti na bekon nëpërmjet halleve tona, kur shohim se na mësojnë më shumë për të keqen e mëkatit, boshllëkun e kësaj jete dhe sigurinë e atyre gjërave që s’mund të tunden. “Lum ai njeri që ti ndreq, O Zot, dhe që ti mëson sipas ligjit Tënd” (Psalmi 94:12). I Krishteri kurrë s’i sheh gjërat më qartë se kur është nën disiplinën e Zotit.
    


    
      b. Le të vështrojmë ato ngjarje të cilat na sjellin gëzim dhe lumturi. Mjediset e rehatshme dhe të lumtura nuk është e thënë se përmbajnë gjithmonë bekimet i Zotit. Suksesi ose përparimi të cilët e bëjnë njeriun të harrojë Zotin, ose që ngacmojnë dëshirat e trupit ose sedrën e zemrës, s’mund të jenë mjete bekimi.
    


    
      Por ato të mira dhe mëshira të cilat nënshtrojnë shpirtin para Zotit, duke të bërë të kuptosh që je i padenjë, padyshim bëhen bekime. Jakobi tha: “Nuk jam i denjë të pranoj gjithë mirësinë dhe dhe besnikërinë që i ke treguar shërbëtorit tënd” (Zanafilla 32:10). Të tilla mëshira do të na bëjnë të largohemi nga mëkati dhe t’i dhurojmë një dashuri më të madhe Zotit. Ato kurrë s’do të na kënaqin në vetvete. Nëse jemi në gjendje t’i shërbejmë Zotit me më shumë dëshirë për shkak të të mirave tona dhe të jemi më të vëmendshëm për nevojat e të tjerëve, atëherë kjo është një shenjë e sigurt se Zoti na e bekon rehatinë tonë. Përsëri, është e vërtetë se nëse kemi përfituar ndonjë gjë të mirë si përgjigje për lutjen tonë, ajo na ka ardhur prej dashurisë së Zotit.
    


    4. Si mund të jemi të qëndrueshëm dhe të qetë në shpirt kur përkujdesja na shkakton kaq shumë ndryshime në jetën tonë?


    
      Providenca shkakton ndryshime në jetën e njerëzve në të tëra anët e globit. Ajo u jep madhështi kombeve dhe i shkatërron ato. Ajo i shpërndan kombet dhe i largon tutje (Jobi 12:23). Shumë kanë qenë si Naomia, gjendja e së cilës ndryshoi kaq çuditshëm sa njerëzit e Betlehemit thanë: “Vallë kjo ështe Naomia?” (Ruthi 1:19).
    


    
      Aq sa të nxehtit dhe të ftohtit vënë në provë shëndetin dhe forcën e trupave tanë, po kaq edhe ndryshimet në jetën tonë, të shkaktuara nga providenca, vënë në provë fuqinë e hirit të Zotit në zemrat tona. Hezekiahu ishte njeri i mirë, por dobësia e tij u duk kur providenca i shkaktoi atij dhimbje dhe sëmundje (Isaia 38). Shpirti i Davidit s’ishte gjithnjë i qetë dhe në paqe kur kudo rreth tij kishte rrezik. Ai na tregon: “Kur kisha bollëk thoja: ‘Unë nuk do të prekem kurrë’... ti e fshehe fytyrën tënde, dhe unë mbeta i trembur” (Psalmi 30: 6,7). Pali ishte vërtet i pasur në hir kur tha: “Di të jem i përunjur dhe di të jetoj edhe në bollëk; në çdo vend dhe për çdo gjë jam mësuar të nginjem dhe të kem uri, të kem me tepri dhe të vuaj në ngushticë” (Filipianët 4:12).
    


    
      Le të shqyrtojmë më tej se si të ruajmë në një shkallë më të lartë gjendjen paqesore të zemrave dhe të mendjeve tona në që gjitha rrethanat.
    


    
      i. Kur rrethanat janë të rehatshme, gjithnjë kujto se sa të ndryshueshme janë gjërat. Gjërat për të cilat gëzoheni sot mund të mos jenë tuajat nesër. “Pasuria me siguri do të vërë fletë si një shqiponja që fluturon drejt qiellit” (Fjalët e urta 23:5). Hezekiahu lëvdohej për thesaret e tij dhe profeti i tha atij se për pak kohë asnjë nga thesaret e tij s’do t’i mbetej (Isaia 39: 2-7). Ju nuk e dini se ç’zemër të ligë keni derisa providenca të tilla ju bëjnë të kuptoni se sa pak e doni Zotin dhe se sa shumë i doni gjërat e tokës. Kur ishit më i varfër se tani, a nuk e njihnit Zotin më mirë dhe a nuk e donit atë më tepër?
    


    
      ii. Kur gjithçka duket së është kundër jush, prej këtu mund të kaloni në ekstremin tjetër, të ndjeni nevojë për ndihmë për të ruajtur zemrën të fortë. Providencat të cilat shkaktojnë vuajtje dhe dhimbje janë një ndihmë e madh për njerëzit e Zotit. Në të vërtetë, njerëzit e Zotit shpirtërisht s’mund të jetojnë pa to. Krishteri më i mirë, i shkëputur nga jeta e Zotit, shpejt ndjen trishtim në shpirtin e tij, nëse nuk has në vuatje. Por asgjë s’mund t’i ndajë njerëzit e Perëndisë nga Krishti. “Kush do të na ndajë ne nga dashuria e Krishtit? Vuajtjet?” (Romaket 8:35). Jobi e zbuloi se kjo ishte e vërtetë (Jobi 19:25). Dita më e gjatë me vuajtje ka një fund, dhe nëse një mijë të tilla janë destinuar për ju, ato do të kenë një fund. Sikurse Pali thotë: “Trishtimi ynë i lehtë, që është vetëm për një moment, prodhon për ne një peshë të pamasë e të pashoqe të amshueshme lavdie” (II Korintasve 4:17).
    


    
      iii. Kur çdo gjë duket e pasigurtë dhe nuk e dimë se në çfarë rruge providenca vepron, mendoni se sa e kotë është të tregohesh i kujdesshëm dhe plot siklet në një situatë të tillë. “E kush prej jush, me gjithë kujdesin e tij, është në gjendje t’i shtojë shtatit të tij qoftë edhe një kubit të vetëm?” (Mateu 6:27). Me këto shqetësime pavend, ne vetëm se do të humbin paqen tonë dhe do të biem shpirtërisht. Ne s’mund të ndryshojmë asgjë nga kushtet tona. Në vend të kësaj, do të mënjanonim më shumë siklet dhe dhimbje duke pritur në qetësi derisa të shihnim se si providenca do të realizojë qëllimet e Perëndisë në jetën tonë. Mendjet tona gjithashtu mund të pushojnë të qeta në besnikërinë e Zotit. Ne kemi autoritetin hyjnor të fjalës së Tij, se Ai është i gatshëm të bëjë që të gjitha gjërat tona të rëndësishme të përfundojnë në lumturi. Jo vetëm shpëtimi ynë i përjetshëm por, po ashtu, të gjitha interesat tona në këtë jetë janë plotësisht të sigurta në duart e Tij. Prandaj qëndro i qetë për sigurinë e të ardhmes së lumtur, që rrjedh nga vështirësitë e tanishme. “Besoja Zotit veprimet e tua dhe planet e tua do të realizohen” (Fjalët e urta 16:3).
    


    5. Së fundi, si mundet që një i Krishterë të arrijë të pranojë vullnetin e Zotit kur sheh se vuajtje dhe vështirësi të mëdha po vijnë drejt tij?


    
      Sado e vështirë që të duket, mund ta bëjmë këtë, nëpërmjet Krishtit që na jep forcë (Filipianëve 4:13). Por pa Atë ne s’mund të bëjmë kurrgjë (Gjoni 15:5). Ai nuk thotë: “Pa mua, ju mund të bëni vetëm pak”, por “Pa mua ju s’mund të bëni gjë fare.” Mund të ndodhë që sëmundja, që na mundon vetë ne apo familjen, të vështirësohet, dhe ne kemi frikë se mund të përfundojë në vdekje; ose mund të alarmohemi nga mundësia e fillimit të luftës dhe humbim të gjithë qetësinë. Jemi gati të themi ashtu si vejusha i tha Elisë: “Çfarë lidhje kam me ty, o njeri i Perëndisë? Ndofta ke ardhur tek unë për të më kujtuar mëkatin që kam bërë dhe për të vrarë djalin tim?” (I Mbretërve 17:18). Satani, atëherë, merr shkas nga zemrat tona mëkatare, i turbullon më shumë mendjet duke i shtuar sugjerimet e tij dhe ne nuk mund të dallojmë se cilat janë tonat dhe cilat të tijat. Shpirti ynë dobësohet si një njeri që rri zgjuar për tërë natën duke menduar rreth udhëtimit të vështirë që do të bëjë ditën tjetër dhe, kur e nesërmja vjen, i bie të fikët në mes të rrugës për shkak të mungesës së gjumit gjatë një nate më parë.
    


    
      Duhet të jetë meraku më i madh i një të Krishteri që të pranojë vullnetin e Zotit dhe të presë në qetësi rrjedhën e të gjitha ngjarjeve që do të ndodhin. Në këtë mënyrë, Davidi i tha priftit Zadok. “Çoje në qytet arkën e Perëndisë! Po të kem gjetur hirin e Zotit, ai do të më kthejë dhe do të bëjë që ta shoh përsëri qytetin bashkë me banesën e tij. Por në rast se thotë: “Nuk të pëlqëj”, ja ku jam, le të më bëjë atë që i pëlqen” (II Samueli 15:25,26). Ky ishte një qëndrim i vërtetë dhe i dashur. Por dorëzimi i dëshirave tona tek Zoti është i vështirë. Ne do të jemi të sigurtë për paqen nëse do të mund t’i bëjmë zemrat tona të veprojnë kështu. Do të ishte ndihmë për ne të vepronim kështu, me ndihmën e Zotit, nëse do të përdornim sugjerimet e mëposhtme:
    


    
      i. Të arrijmë të fitojmë një sens të thellë dhe të shëndoshë të mençurisë së Zotit dhe të marrëzisë dhe injorancës sonë. “I madh është Zoti ynë, e pamasë është fuqia e tij dhe e pafund zgjuarsia e tij” (Psalmi 147:5). “Mendimet e Tij janë shumë të thella” (Psalm 92:5). Sa herë jemi detyruar të themi se opinioni ynë ishte i gabuar dhe kemi bërë gabime! Shpesh udhëhiqemi nga njerëz që janë më të zgjuar dhe më praktikë se ne, të tillë si mjekë apo avokatë. Sa shumë më tepër duhet t’ia dorëzojmë gjykimin human dhe mençurinë tonë të mangët Perëndisë të madh dhe të shumë-ditur, i cili sheh të gjitha! S’është asgjë por sedra ajo që e bën kaq të vështirë këtë gjë.
    


    
      ii. Shqyrto me kujdes mëkatin e shkaktimit të telasheve tek vetja juaj me mendimet të tilla shqetësuese si të ishte e dyshimtë nëse providenca do t’ju bënte të mira. Këto mendime janë rezultat i sedrës dhe i mosbesimit, dhe ato nuk kanë mundësi të na bëjnë ndonjë të mirë. Ne s’mund ta largojmë Zotin nga qëllimi i Tij dhe s’duhet të dyshojmë në mirësinë e tij.
    


    
      iii. Shikoni se ç’shëmbuj ka në shkrimet e shenjta për ata të cilët e dorëzuan veten në vullnetin e Zotit shumë më tepër se ç’keni bërë juve. Kur Zoti e thirri Abrahamin të shkonte jashtë vendit të tij drejt një të ardhme të panjohur, ai iu bind menjëherë. Pali e dinte kur shkoi në Jeruzalem se ishte në rrezik të madh për t’u burgosur apo vrarë, por ai dhe të Krishterët që ai po linte pas qenë në gjendje të thonin: “U bëftë vullneti i Zotit” (Veprat 21:4). Akoma më i madh është shembulli i Zotit tonë të dashur Jezus. Kur i Ati i dha kupën e vuajtjeve në duar tek kopshti i Gethsemanes - kupa e zemërimit të Perëndisë të madh dhe të tmerrshëm - hidhërimi i tij e bëri atë të thërriste: “Abba, Atë, për Ty është gjithçka e mundur. Largoje prej meje këtë kupë” (Marku 14:36). Prapë, duke iu nënshtruar vullnetit të Atit të tij, tha, “Por jo atë që dua unë, por atë që do Ti” (Marku 14:36). Cila është gjendja juaj, krahasuar me këtë?
    


    
      iv. Mendo për ato avantazhe të një dëshire, e cila është në të njëjtën linjë me vullnetin e Zotit. Ka një kënaqësi të thellë, një ndjenjë qetësie, në shpirtin e atij njeriu që pranon plotësisht vullnetin e Perëndisë për jetën e tij. Kjo është ajo me anë të së cilës Zoti na “u dhuron gjumë atyre që do” (Psalm 127:2). Megjithëse shumë besimtarë jetojnë mes telashesh të shumta, prapë me mendje të qeta ata qëndrojnë në qetësinë e besimit, sikur të ishin në gjumë. Qëndrimi i nënshtrimit ndaj Perëndisë e bën shpirtin e njeriut të përshtatshëm për shoqëri me Të dhe e afron bekimin më pranë. Kështu mos debato më, mos shpreh më keqardhje, por shtrihu qetësisht tek këmbët e Atit tënd. Në të gjitha rrethanat e përherë thuaj: “U bëftë vullneti i Perëndisë”.
    

  


  
    PASTHËNIE


    
      Meqë shpesh kujtesa të lë, është një ide e mirë që, kur lexojmë shkrimet e shenjta, të mbajmë shënime për mënyrat se si Perëndia ka vepruar në përkujdesje. Kjo do të na ndihmojë për të krahasuar eksperiencën e tashme me të shkuarën dhe të ruajmë vlerën e tyre për vete në të ardhmen.
    

  

